
 

 

 

 

 

 

 

 

 

 

 

 

 

 

 
 
Akad. Skënder Gjinushi:  
Nuk ka shkrirje, as shuarje të ASA, 
por bashkim me Akademinë e 
Shkencave të Shqipërisë. 

5 maj 2023 

Promovim i librit me dokumente  

“Ilegalja shqiptare – pararendëse e rrënimit të Jugosllavisë” 

 
 

U promovua në Akademinë e Shkencave të Shqipërisë libri me dokumente “Ilegalja 

shqiptare – pararendëse e rrënimit të Jugosllavisë” 

(Dokumente analitike të Sekretariatit Federativ të Punëve të Brendshme të Jugosllavisë/ 

1980-1986/ 1986) 

Përgatitur nga Skënder Asani, Sevdail Demiri, Milaim Fetai, Besnik Rameti./Botim i 

Institutit të Trashëgimisë Kulturore e Shpirtërore të Shqiptarëve në Shkup.  

 
Në Akademinë e Shkencave të Shqipërisë në praninë e Kryesisë së Akademisë së Shkencave 

dhe akademikëve e studiuesve u promovua libri me dokumente “Ilegalja shqiptare – pararendëse 
e rrënimit të Jugosllavisë” (dokumente analitike të Sekretariatit Federativ të Punëve të Brendshme 
të Jugosllavisë/ 1980-1986/ 1986). Vepra me dy vellime u përgatit nga studiuesit Skënder Asani, 
Sevdail Demiri, Milaim Fetai dhe Besnik Rameti dhe u botua nga Instituti i Trashëgimisë 
Shpirtërore e Kulturore të Shqiptarëve në Shkup.  

Kryetari i Akademisë së Shkencave të Shqipërisë, akad. Skënder Gjinushi, ju shprehu 
mirëseardhjen studiuesve nga Shkupi dhe i vlerësoi botimet për rëndësinë dokumentare, për 
zbardhjen e disa të vërteta historike të domosdoshme.  

Akad. Gjinushi theksoi se përmes këtij promovimi, ASHSH-ja dhe ITSHKSH-ja po vendosin 
ura të mira bashkëpunimi.  



 

 

 

 

Folën përgatitësit e veprës Skënder Asani dhe Sevdail Demiri. 
Studiuesi Asani tha: “Sot në Tiranë kemi ardhur me një impenjim të veçantë për thellimin e 

bashkëpunimit ndërinstitucional mes Akademisë së Shkencave të Shqipërisë dhe Institutit të 
Trashëgimisë Shpirtërore e KIulturore të Shqiptarëve në Shkup të nisur vite më parë.  

Ajo çka e bën të veçantë punën tonë hulumtuese gjatë përgatitjes për shtyp të këtyre dosjeve, 
është fakti se ky material voluminoz është siguruar nga Arkivi Shtetëror i Kroacisë, një favor ky 
jashtëzakonisht i dobishëm për vërtetësinë dhe autenticitetin e lëndëve arkivore, të cilat morën 
formën e këtij botimi dyvëllimësh, me intencë që në javët dhe muajt në vazhdim të përgatisim edhe 
dhjetëra vëllime të tjera nga materia e njëjtë. 

Ky botim dyvëllimësh që sot po vjen para jush, sigurisht që do të jetë objekt hulumtimesh të 
shumta nga historianët, sociologët, politologët, të cilëve iu bie barra të ndajnë shapin nga sheqeri 
duke ofruar një qasje krejt të re, objektive dhe të liruar nga çfarëdolloj manipulimi, siç ka ndodhur 
në raste të caktuara, kur dosjet më tepër janë përdorur për të shantazhuar individë, sesa për të 
zbërthyer enigmat e kohës. 

Dosjet e tilla ende ruhen në Shkup, Beograd dhe në Lubjanë, prandaj çdo tendencë manipulimi 
që mund të hasni, ta dini që burimin e ka në këto tri qendra”- tha Asani. 

Me këtë hulumtim lidhet edhe një arsye tjetër që ka të bëjë me periudhën kohore të viteve 1980-
‘86, periudhë kjo mjaft delikate, e cila ka qenë e kërcënuar edhe nga rreziku i ndërprerjes së 
vazhdimësisë së lëvizjes ilegale shqiptare. Por, fatbardhësisht kjo nuk ndodhi dhe erdhi deri te një 
riorganizim edhe më i madh që rezultoi me aktivitete e veprime të suksesshme, që u kurorëzuan 
me rezistencën e armatosur të UÇK-së në vitet 1998/99 dhe me çlirimin e Kosovës në qershor të 
vitit 1999. 

Shpresojmë që ky projekt, i nisur të vazhdojë me botimin e vëllimeve të tjera, ku do të shpalosen 
një varg aktivitetesh e protagonistësh të ilegales shqiptare, të cilat do t’i përmbledhim në njësi të 
veçantë tematike dhe përmbajtësore.  

 

 
 



 

 

 

 

Sevdail Demiri tha se “Shqipëria dhe dija shkencore gjithmonë ka qenë frymëzim për ne 
shqiptarët, që gjatë furtunave historike u gjendëm të ndarë andej kufirit. Prandaj sa herë që vijmë 
këtu në atdheun tonë, qoftë edhe për vizita të zakonshme ndjehemi si në shtëpinë tonë! Mirënjohje 
për ndërtuesit e Akademisë së Shkencave të Shqipërisë për mundësinë e dhënë për të bërë këtë 
prezantim të sotëm.”  

Demiri theksoi se: “Këto dy vëllime në të vërtetë janë dokumente analitike të Sekretariatit 
Federativ të Punëve të Brendshme të Jugosllavisë, me qendër në Beograd, që e kapin harkun kohor 
të viteve turbulente 1980-1987.  

Sigurimi Shtetëror Jugosllav jep të dhëna më të detajuara për 152 grupe dhe organizata ilegale 
shqiptare të zbuluara gjatë viteve 1980-1987, me gjithsej 1.740 anëtarë, ku numrin më të madh e 
përbëjnë rinia, nxënësit dhe studentët (plot 940 sosh). Për të gjithë të akuzuarit e të dënuarit në 
forma të ndryshme, jepen të dhëna të shkurtra biografike si dhe përshkrimi i veprës me të cilën 
ngarkoheshin. Siç edhe pranohet nga vetë sigurimsat jugosllavë, realisht ka pasur edhe shumë më 
tepër persona të angazhuar në veprimtarinë e tillë ilegale, por që pushteti nuk kishte arritur t’i 
zbulojë. Me fjalë të tjera, i bie se gati në çdo qytet, fshat, lagje e familje atdhetare shqiptare të Kosovës 
dhe viseve tjera shqiptare të ish-Jugosllavisë, ishte ndezur kandili i qëndresës kolektive kombëtare 
antijugosllave, që kishte për qëllim lirinë dhe pavarësinë.” 

Pas referateve, u zhvillua edhe një debat rreth veprës, por edhe temës së vjeljes së arkivave për 
të zbardhur rolin e organizatave ilegale shqiptare, por edhe për rolin e shtetit shqiptar në periudhën 
e ish sistemit. 

Siç do të vërehet në këto dokumente shumica e veprimtarëve të lëvizjes ilegale ishin të 
vendosur dhe të përkushtuar në kauzën e tyte të drejtë, andaj sado që pushteti jugosllav i burgoste, 
i torturonte dhe i vriste me metoda më perfide, ata nuk zmbrapseshin nga qëllimet e idealet e tyre 
dhe në vend se kjo lëvizje të ngulfatej nga presioni sistematik i pushtetit, në realitet ndodhte e 
kundërta. Radhët e tyre shtoheshin nga dita në ditë, dhe ishin bërë digë e fuqishme për të çuar 
përpara ditën e çlirimit dhe bashkimit kombëtar.- tha Sevdail Demiri.  

Akad. Shaban Sinani, sekretar i ASH dhe studiues të tjerë diskutuan rreth fakteve të shkruara 
në këtë libër.  

Promovimi u moderua nga sekretari shkencor i ITSHKSH, dr. Sefer Tahiri. 
 
 

 

 



 

 

 

 

6 maj 2023 

Akademia e Shkencave e Shqipërisë dhe Instituti 

Kombëtar i Matematikës organizuan forumin 
shkencor “Matematika në arsimin parauniversitar” 

 

 
 

Më 6 maj 2023, në bashkëpunim me Universitetin e Tiranës dhe Universitetin Politeknik të 
Tiranës u mbajt në mjediset e Akademisë së Shkencave, forumi “Matematika në arsimin 
parauniversitar” për të analizuar e vënë në dukje anët e mira dhe dobësitë e kurrikulës aktuale. 

Akad. Skënder Gjinushi, Kryetar i Akademisë së Shkencave të Shqipërisë, përshëndeti 
pjesëmarrësit dhe i përgëzoi për punën e bërë së bashku me institutet dhe komisionet e ASH për 
studimet dhe testimet e kurrikulave, si një nevojë e një vlerësimi pas një eksperience pothuajse 7-
vjeçare nga fillimi i reformës. 

Pavarësisht sa i mirë është një program, natyrisht që duhet provuar dhe testuar, për t’u 
përshtatur më mirë dhe për të përballuar sfidat e kohës.  

Akademia e Shkencave në mbështetje të kërkesës për ndihmë nga Ministria e Arsimit ka marrë 
insiativë që të luajë rolin e katalizatorit me komisionet dhe institutet e saj, jo që të ndërhyrjë në 
punët e kësaj ministrie.  

Akademia ka detyrë të testojë edhe shkallën e formimit për brezat e rinj dhe në një hap të dytë 
do të ketë një program me një rishikim të programeve të matematikës.  

Sesioni i parë: “Studim i kurrikulës së matematikës në AML dhe krahasime me vende e tjera”, 
u moderua nga akad. Neki Frashëri.  



 

 

 

 

Prof. dr. Fatmir Hoxha, Instituti Kombëtar i Matematikës pranë Akademisë së Shkencave 
prezantoi studimin “Kurrikula e matematikës në Shkollën e Mesme të Lartë (AML), dhe krahasimi 
me disa vende të tjera”, studim që theksoi domosdoshmërinë e ndryshimit të kurrikulave.  

 

 

 
 
Adrian Naço, pedagog në departamentin e matematikës, fakulteti i inxhinerisë matematike dhe 

inxhinierisë fizike, UPT, prezantoi studimin për kurrikulat e Matematikës në Britaninë e Madhe 
(Angli) dhe krahasimin me atë në Shqipëri”.  



 

 

 

 

Sesioni II: “Niveli i përvetësimit të matematikës në AML dhe hendeku me disa programe 
studimi në universitet”, u moderua nga prof. dr. Fatmir Hoxha.  

Prof. asoc. Erjola Sila paraqiti studimin mbi shkallën e përvetësimit të programit të matematikës 
tek nxënësit. 

    
 

 
 
Në përfundim të prezantimeve u propozua që rekomandimet t’i jepen ministrisë së arsimit. 
Të aplikohet pjesa e dytë e modelit anglez. 
Të insistohet me Ministrinë e Arsimit për transmentimin e emisioneve model. 
Të gjitha idetë e forumit do të shtohen në raport.  

  



 

 

 

 

 

8 maj 2023 

 

Delegacioni i Akademisë së Shkencave të Lituanisë vizitoi 

Akademinë e Shkencave të Shqipërisë 
 

-Kryetari i Akademisë së Shkencave të Shqipërisë akad. Skënder Gjinushi takim me zv. 
Kryetarin e ASH të Lituanisë, akad. Zenonas Dabkevičius- 

-U diskutua për bashkëpunime, projekte dhe shkëmbime përvojash. ASHL dhe ASHSH, 
prioritet zhvillimin bujqësor, duke përfshirë ndikimin teknologjik-shkencor në dy drejtime: 
rritjen e rendimenteve dhe ruajtjen e informacionit gjenetik për bimësinë vendëse. 

 

Një delegacion i Akademisë së Shkencave të Lituanisë ka vizituar sot, më 8 maj 2023, Akademinë e 

Shkencave të Shqipërisë.  

I kryesuar nga zv. Kryetari i ASH të Lituanisë, akad. Zenonas Dabkevičius, delegacioni u prit në 

Kryesinë e Akademisë së Shkencave nga Kryetari akad. Skënder Gjinushi, akad. Neki Frashëri, akad. Nazim 

Gruda, akad. Anila Hoda.  

Akad. Skënder Gjinushi iu uroi mirëseardhjen duke shpresuar që në vijim takimet të jenë akoma më të 

frytshme për bashkëpunimin e Akademisë së Shkencave të Lituanisë me Akademinë e Shkencave të 

Shqipërisë dhe sidomos të bashkëpunohet për përvojat pozitive në zhvillimin e shkencave.  

Akad. Skënder Gjinushi prezantoi historikun e e Akademisë së Shkencave dhe përmendi disa veçori të 

përbashkëta të Akademisë së Shkencave të Shqipërisë që lidhen me historinë e zhvillimit të Akademisë së 

Shkencave të Lituanisë.  

 

 



 

 

 

 

Ngjashmëri midis dy akademive ka si në pikëpamje të rregullimit ligjor, ashtu edhe në strukturë. Të dyja 

janë akademi të shkencave kombëtare (albanistikë dhe lituanistikë), plus shkencat e sakta. Të dyja janë ideuar 

herët dhe themeluar relativisht vonë. Të dyja u takojnë popujve relativisht të vegjël. 

Akad. Skënder Gjinushi përmendi disa nga përvojat më të mira të punës që po bëhet në Akademinë e 

Shkencave, ku theksoi ngritjen e qendrave kërkimore, që do të vijojë me synimin dhe ambicien për të krijuar 

institute kërkimore.  

ASHL dhe ASHSH e kanë prioritet zhvillimin bujqësor, duke përfshirë ndikimin teknologjik-shkencor 

në dy drejtime: rritjen e rendimenteve dhe ruajtjen e informacionit gjenetik për bimësinë vendëse. Jemi të 

interesuar të njohim përvojën tuaj për mbështetjen e këtij prioriteti me investime shtetërore, nga Banka 

Kombëtare dhe fondacione të ndryshme për shkencat bujqësore, duke përfshirë studimet në serra, sensorë e 

bioteknologji. Shkencëtarët tuaj pjesëmarrës në simpoziume dhe kongrese gëzojnë një reputacion të 

shkëlqyer. 

Sot do të organizojmë një simpozium të përbashkët në fushën e zhvillimit të qëndrueshëm në bujqësi në 

dy vendet tona. Por, ne jemi të interesuar për shkëmbim njohurish në funksion të ngritjes së kapaciteteve dhe 

të cilësisë së kërkimit, që do të jetë me përfitim të ndërsjellët për dy akademitë tona. Forumi shkencor i sotëm 

është një provë gjenerale për bashkëpunim të mëtejshëm jo vetëm në fushën e bujqësisë. Dhe jo vetëm për 

dy akademitë, por edhe për sistemet e kërkimit në të dy vendet, prandaj kemi parashikuar takime dhe vizita 

edhe në institucione universitare dhe laboratorë, në Universitetin Bujqësor dhe në Universitetin e Tiranës. 

Një fushë specifike bashkëpunimi në vijim, brenda bujqësisë, biologjisë, është ajo e përdorimit të 

sistemeve remote sensing (me satelitë dhe dronë) për vlerësimin e situatave të bimësisë (natyrore e të 

zhvilluar, bimësia, pyjet, bregdeti, të mbjellat). 

Përmirësimi gjenetik i bimësisë mjekësore dhe aromatike, serrat, shartimet e perimeve, ndikimet e 

teknologjisë në rritjen e rendimenteve dhe njëherësh edhe për ruajtjen e kodit gjenetik siç është trashëguar 

në ekosistemet paraindustriale, janë mundësi ndërveprimi midis ekspertëve tanë. 

Edhe shkencat shoqërore e humanitare kanë mundësi për nisma të përbashkëta.  

Lituania dhe Shqipëria kanë një korpus trashëgimie të mitologjisë që prej shtresave para-indoeuropiane 

deri në Mesjetë. Eposi heroik lituanez është shumështresor si ai shqiptar. Studiuesit tanë kanë shfaqur interes 

për mitologjitë e popujve të Balltikut. Kalevala finlandeze është përkthyer shqip. Kalevelis e të popullit 

lituanez, mite qendrore lituaneze, janë bërë të njohura në Ballkan qysh në shekullin XIII. Studimet 

antropologjike për këtë fushë janë të mirëpritura dhe kemi të dy palët specialistë. 

Gjuha shqipe, në lidhjet e saj të afërsisë, degën e gjuhëve balltike e ka shumë të afërt, thuajse me të 

njëjtën afërsi si gjuhët kelte. Madje shumë shpesh thuhet se shqipja dhe gjuhët balto-kelte janë shumë më të 

afërta se gjuhë të tjera me largësi gjeografike më të vogël. Edhe albanologët e huaj shumë herë u janë drejtuar 

ngjashmërive midis eposit lituanez e gjuhës lituane me mitet shqiptare dhe gjuhën shqipe. Një ndër ta është 

albanologu i mirënjohur italian Carlo Tagliavini. 

Kemi edhe një pjesë të përbashkët në historinë bashkëkohore, historinë e qëndrimeve kritike ndaj kampit 

të ish-komunizmit. Ne u ndamë më shpejt, sepse ishim më larg tentakulave të BS, por edhe ju u ndatë sapo 

ndryshuan rrethanat dhe u ndatë me qytetari. Na intereson të bashkëpunojmë për ta ndriçuar këtë pjesë të 

raporteve tona thuajse të njëllojta ndaj diktateve të të mëdhenjve. 

Nga kjo pikëpamje, nëpërmjet bashkëpunimit me akademinë tuaj, ne besojmë se mund të krijojmë lidhje 

me të gjitha akademitë e Balltikut: të Letonisë dhe Estonisë më së pari (me studiuesit finlandezë diçka kemi 

trashëguar: vjet i kishim në Kongresin e Baladave, vitin e ardhshëm do të kemi përfaqësuesit tanë atje), për 

të cilat besojmë se ju mund të na lehtësoni lidhjet edhe si një qendër rajonale bashkëpunimi. 

Ne jemi të gatshëm të propozojmë një marrëveshje bashkëpunimi, që rregullon kuadrin e përgjithshëm, 

pastaj mund ta konkretizojmë me projekte dhe me protokolle, duke specifikuar detyrimet e ndërsjellta. 

Për ne do të ishte e dëshiruar që një takim i dytë të zhvillohej në vendin tuaj këtë vjeshtë, duke shkëmbyer 

më parë mendimet tona për një marrëveshje bashkëpunimi, nëse edhe për ju është me interes. Shpresojmë që 

vizita juaj në Akademinë e Shkencave të Shqipërisë të jetë e frytshme dhe të kontribuojë ndjeshëm në 

forcimin e bashkëpunimit shkencor midis dy akademive tona. 



 

 

 

 

Edhe një herë ju mirëpresim në Akademinë e Shkencave të Shqipërisë dhe ju dëshirojmë qëndrim të 

këndshëm. 

Akad. Zenonas Dabkevičius prezantoi historikun e Akademisë së Shkencave të Lituanisë,  

Akademia e Shkencave e Lituanisë (ASHL) është ideuar për herë të parë në fund të shekullit XVIII dhe 

është themeluar në vitin 1941. 

ASHL Funksionon mbi bazën e ligjit për kërkimin shkencor dhe arsimin e lartë (1991). Statuti i saj 

(Charter) është miratuar nga Parlamenti. Mund të ketë jo më shumë se 100 anëtarë nën 75 vjeç dhe nuk ka 

kufij për akademikët emeritus mbi 75 vjeç. Është anëtare e ALLEA-s, e IPA-s IAP. 

Akad. Zenonas Dabkevičius përmendi përvojat më të mira, në fushën e bujqërisë dhe mjekësisë dhe 

përvojën e nxitjes dhe motivimit të ë rinjve në rrogën drejt kërkimit shkencor. 

Akademia e Shkencave të Lituanisë jep 15 çmime dhe çmime përkujtimore, inkurajon shkencëtarët e 

rinj dhe studentët të angazhohen në kërkime duke dhënë çdo vit 10 çmime për shkencëtarët e rinj dhe 15 

çmime për studentët. 

Kontakti i parë i ASHSH me ASHL u vendos më 6 tetor 2022, gjatë mbledhjes së Asamblesë së 

Akademive Europiane të Shkencave Bujqësore në Sllovaki, ku ishte përfaqësues akad. Nazim Gruda, në 

takimin me zv kryetari e ASHL akad. Zenonas Dabkevičius.  

 

 
 

U mbajt forumi shkencor “Risitë për një zhvillim të 

qëndrueshëm të bujqësisë në Lituani dhe Shqipëri" 
 

U mbajt sot më 8 maj 2023 në Akademinë e Shkencave të Shqipërisë në bashkëpunim 
me Universitetin Bujqësor të Tiranës forumi shkencor “Risitë për një zhvillim të 
qëndrueshëm të bujqësisë në Lituani dhe Shqipëri”.  



 

 

 

 

Forumi u moderua nga akad.Nazim Gruda, Akademia e Shkencave e Shqipërisë, që mbajti një fjalë 

pëshëndetëse, ku theksoi veçoritë dhe interesat të përbashkëta të kërkimit dhe zhvillimit të i teknologjive të 

reja.  

Prof. asoc. Erinda Lika, Universiteti Bujqësor i Tiranës, mbajti kumtesën për rolin e Universitetit 

Bujqësor të Tiranës (AUT) në zbatimin e politikave bujqësore nëpërmjet inovacionit dhe transferimit të 

njohurive. 

 

 
 

 
 



 

 

 

 

Akad. Zenonas Dabkevičius, nënkryetar i Akademisë së 

Shkencave të Lituanisë (LAS) mbajti kumtesën për sistemin e 

shkencës dhe arsimit bujqësor - tendencat e reja në 

transferimin e njohurive shkencore te fermerët. 

Akad. Vidmantas Stanys, LAS, mbajti kumtesën për 

rëndësinë e mbarështimit të bimëve dhe zhvillimi e 

hortikulturës në Lituani.  

Akad. Anila Hoda mbajti kumtesën për mbarështimin 

dhe ruajtjen e burimeve gjenetike të kafshëve.  

Dr. Rea Tako, AUT, mbajti kumtesën për vlerësimin e 

ndryshueshmërisë së vajrave esencialë të disa pjesëve të 

Origanum vulgare dhe potencialin e tyre në programet e 

mbarështimit të bimëve. 

Akad. Giedrė Samuolienė, LAS, mbajti kumtesën për 

perimet dhe tendencat e reja në teknologjitë e serrave.  

Prof. dr. Astrit Balliu, AUT, foli për shartimin si mjet për 

të lehtësuar streset mjedisore në prodhimin e perimeve.  

Në fund, akad. Nazim Gruda nxori përfundimet e 

prezantimeve për zgjerimin e njohurive dhe tendencave të 

transferimit të tyre në praktikë.  

Pas përfundimit të forumit, prof. Andrea Shundit iu dha 

medalja "Nderi i Akademisë" nga Kryetari i ASH, akad. 

Skënder Gjinushi. 

Prof. Andrea Shundit, studiues 
cilësor në historinë e bujqësisë, 

vreshtarisë e verëtarisë dhe për lidhjet 
e kulturës bujqësore vendëse me 

hershmërinë e popullit shqiptar, iu 
dha diploma e mirënjohjes “Nderi i 

Akademisë” 
Diploma iu dorëzua prof. Shundit 

nga Kryetari i ASHSH, akad. Skënder 
Gjinushi, me rastin e mbajtjes së 

forumit shkencor shkencor “Risitë për 
një zhvillim të qëndrueshëm të 

bujqësisë në Lituani dhe Shqipëri” në 
bashkëpunim me Akademinë e 

Shkencave të Lituanisë dhe UBT, me 
motivacionin:  

“Studiues me veprimtari të 

suksesshme kërkimore e universitare 

për mbi gjashtë dekada, që shtrihet në 

disa fusha, si historia e bujqësisë, 

vreshtaria e verëtaria; të dëshmuar në 

një numër të konsiderueshëm 

botimesh monografike e tekstesh 

universitare, artikujsh e referimesh, 

brenda dhe jashtë vendit; i vlerësuar 

lart për kompetencë e etikë drejtimi në 

ushtrimin e funksioneve drejtuese 

shkencore, profesionale e 

administrative në Akademinë e 

Shkencave dhe në institucione të 

tjera; fitues çmimesh shkencore 

kombëtare e mirënjohjesh të larta 

qytetare; me kërkime origjinale për 

zbulimin e veçanësisë e lashtësisë të 

kulturës bujqësore dhe traditave 

ushqimore vendëse si burim 

dëshmish materiale për hershmërinë e 

popullit shqiptar.“ 

Prof. Andrea Shundi 

vlerësohet me diplomën e 

mirënjohjes “Nderi i 

Akademisë” 

 



 

 

 

 

9 maj 

   
 

Vasil Tole rikthen traditën e operës shqiptare, ngjit në TKOB  

"Gjergj Kastrioti-Skënderbeu  
KRYEZOT I ARBËRIT" 

-Opera solemne e kompozitorit akademik Vasil Tole, 9 maj 2023, në orën 

20.00, në Teatrin Kombëtar të Operës dhe Baletit. 
 
Kompozitori Tole e krijoi veprën me rastin e 550-vjetorit të vdekjes së Skëndebeut, për të 

treguar jetën dhe përjetësinë e Heroit Kombëtar në një vepër që flet shqip.  
Motivi i ngjitjes në skenë të kësaj vepre për kompozitorin dhe muzikologun e njohur, Vasil 

Tole, është që të synohet rikthimi i traditës së operës dhe baletit shqiptar, që për kohë prej më 
shumë se 35 vjetësh është lënë në harrresë.  

Opera “Skënderbeu, kryezot i Arbërit” ka në qendër Jetën dhe Përjetësinë, të cilat marrin shkas 
nga figura e heroit tonë kombëtar Gjergj Kastrioti-Skënderbeut, në vitin e 555-vjetorit të ndarjes 
nga jeta.  

Libreti i operas solemne dhe fryma e kompozimit të saj janë mbështetur mbi disa motive të 
veprës së njohur të Fan S. Nolit “Skënderbeu - kryezot i Shqipërisë”.  

Në thelb opera-solemne është bashkimi i gjinisë së Operas dramatike me Meshën Solemne, pra 
Opera Selemne. Opera është konceptuar në dy pjesë, dy akte, që i përgjigjen jetës dhe përjetësisë të 
Gjergj Kastriotit në botën shqiptare, gjegjësisht heroit dhe epokës së Arbërit në shekujt e 
humanizmit europian dhe të qendresës antiosmane. Këtyre dy pjesëve, që plotësojnë njëra-tjetrën 
në ndryshim, u vjen për shtat si fjala (narracioni), ashtu dhe regjistri muzikor.  

Ka një simetri midis dy pjesëve sa u takon nënndarjeve të tyre: katër arie (jeta) të kënduara nga 
Skënderbeu në të parën kundrejt 5 koraleve në të dytën (përjetësia). Ndryshimi midis tyre qëndron 



 

 

 

 

në raportin individ-epokë, jetë-përjetësi, hero-mit. Në tërësi opera e kapërcen këtë dallim, që është 
formal dhe konceptual, në pajtim me urtësinë që bart thënia latine et pluribus in unum, një dhe 
shumë, shumë në një, ose, siç shprehej vetë Fan Noli në një vepër tjetër, veç e tok.  

 

 
 
Në pjesën e parë, prej uverturës dhe katër arieve, katër skenash, do të vetëshfaqet heroi: prej 

frymëzimit hyjnor (Shën Gjergji i shfaqet në ëndërr Gjergjit tonë dhe i jep besimin për fitore); mallit 
për vendlindjen si një ndjenjë e përjetshme dhe e përgjithshme, që ka zënë vend gjinikues qysh në 
letërsinë antike greke (Odiseu dhe Itaka); vokacionit dhe motivimit për qëndresë (Embëtha!) dhe 
konceptit për lirinë (Lirinë nuk jua solla unë). Në të katër ariet portreti i Skënderbeut do të shfaqet 
si një figure e shekujve të humanizmit europian, që kishte në qendër Shën Njeriun, me besim në 



 

 

 

 

forcën e vet dhe me vullnetin për ta ndërtuar fatin individual dhe të bashkësisë sipas një 
përfytyrimi të ri. Edhe kjo pjesë vetë nis me individin e mbyllet me bashkësinë, et pluribus in unum: 
prej ëndrrës së heroit deri tek lirinë e gjeta mes jush.  

Pjesa e dytë ndjek modelet e njohura të requiemit/meshes me karakter evokues dhe 
përshpirtjeje. Përmes pesë pjesëve korale (INTROITUS), KYRIE, SANCTUS, GLORIA, AGNUS 
DEI), të cilat janë pesë skena të çdo meshe solemne, glorifikohet pasjeta e heroit, që në fakt është 
fuqia e tij si strumbullar i konvergjencës së popullit që i takon. Shqiptarët i mbajti gjallë figura e 
Skënderbeut dhe gjuha e Arbërit.  

 

 
 
Së bashku të dyja pjesët i japin operas karakter të dyfishtë: heroik dhe solemn. Solisti (nga lat. 

solus, vetëm) në pjesën e parë është unum, heroi që identifikohet përmes logoseve të tij, të cilat 
mund të kuptohen edhe si akoluthi. Kori në pjesën e dytë është pluribus, bashkësia, mbijetesa 
shqiptare ndër shekuj, fryma e heroit në pavdekësi.  

Kjo opera bashkon edhe muzikalisht tradicionalen (që do të ketë më shumë vend në aktin e 
parë, ku do të shpërfaqen motivet mbarë shqiptare) dhe klasiken botërore (në aktin e dytë, ku 
polifonia e requiem-it ose meshës do të jetë sunduese.  

Teksti i kënduar tek ariet do të jetë në gjuhën shqipe, i mbështetur në rrëfimet e Skenderbeut 
sipas Fan S. Nolit, kurse teksti i kënduar në “Meshën Solemne” do të jetë në latinisht, i mbështetur 
në traditën e gjithëpranuar muzikore të meshave dhe rekuiemeve.  

UVERTURE-INTROITUS-“Daullet e luftës” / ”War drums”  
INTROITUS 
Aria ëndërr “Shën Gjergji”/ “St. George” Dream  
Aria Kyrie 



 

 

 

 

Aria “Malli për atdhe”/ “Homesickness”  
Aria Sanctus 
Aria “Lirinë s’jua solla unë”/ The “I didn’t bring you your freedom” Aria "Gloria" 
Aria “O burrani, mbi ta”/ The “Forëard, my men!”  
Aria Agnus Dei/Finale 
Vasil S. Tole u diplomua për kompozicion në Fakultetin e Muzikës, pranë Akademisë së 

Arteve, në Tiranë, më 1987, në klasën e prof. Kozma Larës. Mban titullin profesor dhe akademik 
pas një sërë studimesh dhe doktoraturash në fushën e etnomuzikologjisë: studime pasuniversitare 
në kompozicion pranë “Folkwang Hochschule”, Essen-Gjermani, në klasën e prof. Wolfgang 
Hufschmidit si dhe studime pas doktoratës në Departamentin e Muzikologjisë pranë Universitetit 
të Athinës, Greqi. Karriera e tij kap një gamë të gjerë të një veprimtarie studimore dhe publicistike, 
me pjesëmarrje në shumë festivale, konferenca dhe tryeza për muzikën në Shqipëri dhe jashtë saj.  

Përfaqësues aktiv i brezit të ri të kompozitorëve shqiptarë, Vasil S. Tole është nismëtar i 
alternativave të reja krijuese dhe si një ndër mbartësit më të vendosur të konceptit të ristrukturimit 
të lëndës muzikore folklorike shqiptare, në dobi të gjetjes së identitetit dhe risive në muzikën 
bashkëkohore. Fitues i disa çmimeve të rëndësishme në nivel kombëtar dhe ndërkombëtar, fitues 
i çmimit të parë të kompozimit “Dimitris Mitropoulos”, Athinë 2001, me operën “Eumenidet”.  

Pas viteve ’90 bëhet nismëtar i themelimit dhe drejtimit të disa organizmave të rëndësishme 
muzikore, si: ODEA, Akademi e Artit dhe Trashëgimisë. Karriera e tij shënon postin e drejtorit të 
Teatrit Kombëtar të Operës dhe Baletit në Tiranë, si dhe ka mbajtur pozicionin e drejtorit të 
Trashëgimisë Kulturore në Ministrinë e Kulturës. Ishte sekretar shkencor dhe aktualisht prej katër 
vitesh është zëvendëskryetar i Akademisë së Shkencave të Shqipërisë.  

 

 



 

 

 

 

10 maj 
 

Gjykata e diktimit në persiatjet për 
kontroll kushtetues 

Nga akad. AURELA ANASTASI 
 

-Me rastin e 10 Majit, Ditës së Drejtësisë, në 110 -vjetorin e krijimit të Gjykatës së Lartë- 
 
Gjykata e Lartë e nisi rrugëtimin e saj në maj të vitit 1913, 

kur Kanuni i Jurisë, parashikoi Gjykatën e Diktimit si gjykatën 
më të lartë të shtetit shqiptar të pavarur. 

Por, në vitet e para të pavarësisë është e paqartë nëse 
funksionoi kjo gjykatë. Sjellim në vëmendje 
paqëndrueshmërinë politike që u krijua për shkak të ngjarjeve 
që ndodhën brenda dhe jashtë vendit. 

Gjithashtu, Statuti Organik i Shqipërisë që u hartua nga 
fuqitë e Mëdha më 1914 dhe dy ligjet vijuese për organizimin e 
gjykatave përkatësisht më 1917 dhe 1919, parashikuan gjykatat 
e Apelit me juridiksion rishikues dhe jo një Gjykatë të vetme 
Diktimi. Prandaj, ne njohim historinë pas rikrijimit të saj në 
vitin 1920, me seli në Shkodër. Fillimisht, ajo funksiononte me 
dy degë, atë Civile dhe Penale. Por në vitin 1922 u riorganizua 
me një degë të vetme, me 5 gjyqtarë, me justifikimin e 
pakësimit të shpenzimeve financiare. Pas hyrjes në fuqi të 
Statutit të Shtetit Shqiptar të vitit 1922, Gjykata e Diktimit u 
bë e qëndrueshme si gjykata e vetme më e lartë. E riorganizuar nga ligji i miratuar në Janar të vitit 
1923, ajo u parashikua edhe nga dispozitat e Statutit Themeltar i Republikës Shqiptare, si dhe atij të 
Mbretnis’. Sikurse ka theksuar studiuesi Koco Nova, gjatë mbretërisë Gjykata e Diktimit “… nuk ishte 
një gjykatë thjesht kasacionale, që shqyrtonte vetëm problemet ligjore, por kishte edhe kompetenca 
gjykimi në themel sipas modelit të procedurës zvicerane”. Kjo gjykatë vijoi punën edhe në kushtet e 
pushtimit të Shqipërisë. Në vitet 1943-44 juridiksioni i saj u shtri edhe në Kosovë. Por, në vitin 1945, 
u ndërpre jo vetëm emërtimi i saj, por edhe tradita juridike që kishte krijuar. 

Parimet themelore të organizimit dhe të funksionimit të gjykatës së Diktimit u sanksionuan në 
statutet e Shtetit Shqiptar, si dhe në ligjet për organizimin e drejtësisë. U sanksionua parimi i 
pavarësisë së gjykatave dhe parime të tjera si, mosnënshtrimi i tyre ndaj asnjë organi, përveç ligjeve; 
parimi i patundshmërisë së gjyqtarëve (parevokueshmërisë) etj. Sanksionimi formal i këtyre 
parimeve ishte një hap i rëndësishëm për formimin e identitetit të Gjykatës së Diktimit, megjithatë, 
ishte i pamjaftueshëm për të pasur një gjyqësor të pavarur. Faktikisht, Gjykata e Diktimit vuajti nga 
ndërhyrjet e pushtetit politik dhe pati disa përballje me të. Në disa periudha u vu re një tendosje në 
raportet midis kësaj gjykate dhe qeverisë së kohës. Tensione midis tyre mund të jenë të shëndetshme 
në një shtet demokratik sikurse thekson kryegjyqtari Ahron Barak. Por kjo nuk rezultoi për një shtet 



 

 

 

 

si Shqipëria në atë periudhë. Këto tensione arritën deri në shpërbërjen e Gjykatës nga ana e qeverisë, 
gjë që dëshmon mungesën e pavarësisë së gjyqësorit. 

Nga dokumentet e kohës, së paku në dy raste, konstatojmë shpërbërjen e Gjykatës së Diktimit 
duke larguar nga puna të gjithë gjyqtarët e saj. Rasti i parë ka ndodhur në vitin 1925 dhe u justifikua 
me arsyet e riorganizimit të Gjykatës. Gjykata e Diktimit u shpërbë nga ekzekutivi, me shkresë të 
Ministrit të Drejtësisë së kohës, Petro Poga, që urdhëronte pushimin nga puna të të gjithë anëtarëve 
të dhomës së vetme të Gjykatës së Diktimit, duke u drejtuar: “… anulimin e gjyqit të Diktimit dhe 
formimin e tij në dega (civile e penale) Z. Juej për arsyna administrative pushoheni nga puna”. Por, 
rasti më flagrant i ndërhyrjes së ekzekutivit ka qenë ai i vitit 1932, kur me dekretin e 4 Marsit të 
Këshillit Ministruer u shkarkuan thuajse të gjithë anëtarët e saj. Si shkak për shkarkimin u paraqit 
fakti se, të gjithë gjyqtarët e të dyja degëve civile e penale “…janë tue marrë pjesë aktive ndër korrentet 
politike, sjellje qi pengojnë kryemjen e misionit të lartë me ndërgjegje të lirë e të pastër”. Me këtë 
dekret u pushuan nga puna, Z. Agjah Libohova, Kryetar i degës penale të Diktimit, si dhe anëtarët: 
Zotërinjtë Baltazar Benusi, Salim Luniku, Kol Dhimitri, Neki Delvina, Vasil Bidoshi, Dervish Sula dhe 
Avni Dabulla, si dhe ndihmës gjyqtari Hasan Dosti. 

Kjo valë shkarkimesh shkaktoi 
diskutim në median e kohës, 
përfshirë median italiane, si dhe gjeti 
vend në raportet e përfaqësive 
ndërkombëtare në Shqipëri. Të gjitha 
burimet e kohës theksonin se Mbreti 
i shkarkoi me një dekret të 12 
anëtarët e Gjykatës së Diktimit. Në 
fakt nga dokumenti i shkarkimit 
rezulton se janë shkarkuar 8 gjyqtarë 
dhe një ndihmës gjyqtar. Ndërkohë, 
nga burime të tjera rezulton se, 
anëtari i fundit i mbetur, Harilla 
Theodhori, dha dorëheqjen. Në fakt, 
në bazë të Statutit themeltar dhe të ligjit “Për organizimin e Drejtësisë” të dt. 1 Prill 1929, Gjykata e 
Diktimit përbëhej nga 12 anëtarë, nga të cilët, 2 kryetarë përkatësisht në të dyja degët, 4 anëtarë për 
secilën prej degëve dhe nga 1 ndihmës anëtar për secilën. Pranë saj vendosej edhe Kryeprokurori. 
Mbetet të hulumtojmë se çfarë ka ndodhur me 2 anëtarë të tjerë të saj. Mund që përbërja në këtë 
kohë të ketë qenë e paplotë, ose shtypi i kohës ka referuar një numër të gabuar shkarkimesh. 

Po cili ishte shkaku i vërtetë i këtij konflikti? Në disa dokumente arkivore gjejmë opinionin se 
shkak për konfliktin midis gjyqësorit dhe ekzekutivit u bë ligji “Mbi gjykimin e shpejtë të padive 
posedimore”, i vitit 1931. Ai cenonte parimin e pafuqisë prapavepruese të ligjit, parim i sanksionuar 
shprehimisht në Statutin themeltar të Mbretnisë Shqiptare, sipas të cilit: “Ligjet nuk mund të kenë 
fuqi prapavepruese, përvec atyne që lehtësojnë ndëshkimet penale”. 

Deri më sot, doktrina shqiptare ka mbajtur qëndrimin se ky mund të ketë qenë një pretekst për 
të shkarkuar gjyqtarët për shkak të pikëpamjeve të ndryshme me qeverinë. Por, në fakt ky supozim 
nuk mbështetet nga ndonjë dokument. Nuk gjejmë ndonjë akuzë për asnjë nga anëtarët e shkarkuar 
të gjykatës dhe duket e çuditshme që të gjithë njëkohësisht të jenë mpleksur politikisht. Në fakt, 
Vendimi i Këshillit të Përgjithshëm të Gjykatës së Diktimit, i 3 Shtatorit të vitit 1932, 6 muaj pasi ishin 
shkarkuar gjyqtarët dhe ishin zëvendësuar me gjyqtarë të rinj, na ndihmon të arrijmë në tjetër 
opinion mbi shkakun e vërtetë të sjelljes së ekzekutivit. Nga ky vendim kuptojmë se shkaku themelor 
për konfliktin nuk ishte thjesht qëndrimi i ndryshëm në lidhje me pa/kushtetushmërinë e ligjit “Për 

« asnji prej pushteteve qi jan: Pushteti 

legjislatif, pushteti përmbarues e 

pushteti gjyqësuer nuk kanë tagër të 

hyjnë njeni tjetrit në fushën e veprimit…, 

pse përndryshe në vend të rregullimit 

kishte me dalë shrregullimi dhe 

anarkija,…”. 



 

 

 

 

gjykimin e shpejtë të padive posedimore”. Shkaku i vërtetë lidhet me qëndrimin ndaj rishikimit 
gjyqësor të ligjit. Me këtë precedent Mbreti dhe enturazhi i tij politik nuk mund të pajtoheshin, sepse 
ai do t’i hapte rrugën kontrollit kushtetues nga gjykatat e zakonshme. Kjo do të thoshte kufizim i 
pushtetit politik. Një precedent i tillë do t’i hapte rrugën kontrollit kushtetues gjyqësor case by cases, 
e për rrjedhojë, edhe zhvillimit të demokracisë liberale. 

Kështu, Këshilli i Përgjithshëm i Gjykatës së Diktimit me anëtarë të rinj, e rrëzoi vendimin e 
Gjykatës së Faktit të qarkut Shkodër, e cila kishte gjykuar të papajtueshëm me Statutin themeltar 
ligjin « Mbi gjykimin e shpejtë të padive posedimore”. « Qysh në hyrje të vendimit, Këshilli i 
Përgjithshëm thekson se: « Pushteti gjyqësuer, si mbas statutit Themeltar dhe ligjeve në fuqi, nuk ka 
kompetencë me kontrollue ligjet në janë pregatii ose jo në konformitet me dispozitat e statutit 
Themeltar; por vetëm me i aplikue pikërisht. » Këtë vendim Këshilli e mbështet në parimin e ndarjes 
së pushteteve. Ai arsyeton se « asnji prej pushteteve qi jan: Pushteti legjislatif, pushteti përmbarues 
e pushteti gjyqësuer nuk kanë tagër të hyjnë njeni tjetrit në fushën e veprimit…, pse përndryshe në 
vend të rregullimit kishte me dalë shrregullimi dhe anarkija,…”. Në vijim Këshilli thekson: “Me qenë 
se as në Statutin Themeltarë të Mbretnisë Shqiptare por as ndër ligja të tjera në fuqië, nuk rezulton 
qi gjyqtarit t’ i ketë akordue pushtetin për me kontrollue, në se nji ligjë e votueme prej Parlamentit…, 
i konformohet dispozitavet Statutor ase asht në kundreshtim me to, kaqë sa që deri interpretimi 
autentik i ligjave…, pse me nenin 226 të Statutit të Mbretnisë ky tagër i përket drejtë për së drejti 
fuqisë legjislative”. 

Nga arsyetimi i vendimit, arrijmë të vështrojmë se Këshilli i ri i Përgjithshëm i Gjykatës së 
Diktimit, ishte më tepër i shqetësuar për të argumentuar pafuqinë e gjykatave për të ushtruar 
kontrollin e ligjit, sesa vetë zgjidhja e themelit të çështjes, e cila ka marrë pak vëmendje në arsyetim. 
Me këtë vendim u godit edhe zbatimi i drejtpërdrejtë i dispozitave të Kushtetutës, si dhe shmangia 
e ligjeve antikushtetuese, i cili ishte shpallur nga doktrina e kohës. Stavro Vinjau, në veprën e tij “E 
drejta Konstitucionale” 1923, u kërkonte nëpunësve të Ministrisë së Drejtësisë të mos zbatojnë ligjet 
që vijnë në kundërshtim me Statutin. 

Me këtë vendim, Këshilli i 
Përgjithshëm i gjykatës së Diktimit e 
mbylli mundësinë e rishikimit 
gjyqësor të ligjeve nga gjykatat e 
zakonshme. Më tej u ndoq praktika 
franceze e kontrollit kushtetues 
paraprak, përmes Këshillit të Shtetit, 
me juridiksion këshillimor, si dhe 
vetëkontrolli që bënte parlamenti 
përmes interpretimit autentik të 
ligjeve. Sa më sipër, na bën të 

konkludojmë se fillesat e konstitucionalizmit shqiptar që ishin pjesë të përpjekjeve për pavarësinë e 
Shqipërisë, morën një kthesë mbrapa me këtë vendim. Për ecurinë e mëtejshme, ka nevojë të 
studiohet jurisprudenca e Këshillit të Shtetit e sidomos zbatimi i vendimeve të tij. 

 
  

  

“Ligjet nuk mund të kenë fuqi 

prapavepruese, përvec atyne që 

lehtësojnë ndëshkimet penale”. 
Statuti themeltar të Mbretnisë Shqiptare 



 

 

 

 

 

10 maj 
 

Simpoziumi kombëtar:  
"Cilësia dhe siguria e produkteve të bletës” 

 

-Akademia e Shkencave kohët e fundit ka filluar të jetë aktive në nxitjen e kërkimit shkencor 
drejtpërdrejt. Tani gjithnjë e më shumë po merr natyrën e një institucioni që drejton dhe procese të 
kërkimit shkencor dhe në këtë kuadër akordon projekte të tipit fidanishte, mikroprojekte në fusha 
që kanë interes në ekonominë e vendit. 

Ky simpozium tregon qartë që drejtimi shkencor në Shqipëri, sidomos në fushat e 
nanoteknologjisë dhe bioteknologjisë duhet të jetë në drejtim të zbatimit, në drejtim të zhvillimit 
ekonomik të vendit, sepse bujqësia është një komponente e rëndësishme e prodhimit të 
përgjithshëm në Shqipëri. 

 

 
 

Akademia e Shkencave e Shqipërisë organizoi simpoziumin kombëtar: "Cilësia dhe siguria e 

produkteve të bletës”. 

Morën pjesë specialistë të sektorit nga Akademia, Ministra e Bujqësisë dhe Zhvillimit Rural (Drejtoria 

e Politikave dhe Strategjive të Zhvillimit të Bujqësisë, Sigurisë Ushqimore dhe Zhvillimit Rural), Agjencia 

e Zhvillimit Bujqësor dhe Rural (AZHBR); dhe përfaqësues nga FAO, GIZ, donatorë, organizata të tjera 

joqeveritare, etj. 



 

 

 

 

Simpoziumi u çel nga akad. Skënder Gjinushi, Kryetar i Akademisë së Shkencave, dhe u moderua nga 

prof.dr. Majlinda Vasjari dhe dr.Fatjon Hoxha.  

Akad. Skënder Gjinushi tha se Akademia e Shkencave kohët e fundit ka filluar të jetë aktive në nxitjen 

e kërkimit shkencor drejtpërdrejt, sepse prej vitesh ka qenë e zhveshur nga institutet kërkimore, ka qenë 

kryesisht një institucion honorifik. Tani gjithnjë e më shumë po merr natyrën e një institucioni që drejton dhe 

procese të kërkimit shkencor dhe në këtë kuadër akordon projekte të tipit fidanishte, mikroprojekte në fusha 

që kanë interes në ekonominë e vendit. 

Ky simpozium tregon qartë që drejtimi shkencor në Shqipëri, sidomos në fushat e nanoteknologjisë dhe 

bioteknologjisë duhet të jetë në drejtim të zbatimit, në drejtim të zhvillimit ekonomik të vendit, sepse bujqësia 

është një komponente e rëndësishme e prodhimit të përgjithshëm në Shqipëri. 

Sektori i bletarisë në rritje tregon se ka hapësira për të rritur cilësinë e prodhimit dhe komponenti 

shkencor është i rëndësishëm dhe për standardizimin e prodhimeve dhe për cilësinë, se nuk mund të bëhet 

me metoda popullore për të zbuluar cilësinë. 

Është koha që kontrolli të jetë edhe më rigoroz, se kjo ndihmon prodhuesit për të kapur standarde. Dhe 

prodhimi i mirë është edhe më fitimprurës. Kur bashkohen bashkë kërkuesit me prodhuesit, atëherë rezultati 

do të jetë pozitiv.  

Zëvendësministri i bujqësisë, prof.dr. Arjan Jaupllari, tha se ishte i nderuar që ky simpozium zhvillohet 

në Akademinë e Shkencave, ku merr jetë shkenca shqiptare, që do të na bëjë ne më të sigurt në të gjitha 

proceset tona të jetës dhe të zhvillimit të saj.  

Ky simpozium kombëtar përkon në një moment, kur qeveria shqiptare, akadmikët dhe aktorët e tjerë, 

universitetet, profesorët, kërkuesit shkencorë, etj, janë mbledhur të gjithë për bletën. Pa bletë nuk ka jetë, nuk 

ka shëndet, sepse mjalti merr pjesë në të gjitha proceset fiziologjike të organizmit, por edhe të zhvillimeve të 

tij në moshën e rritjes.  

Prof.dr.Jaupllari kujtoi se në Shqipëri është vendosur Dita e Bletës dhe është miratuar ligji për bletën. 

Ai kujtoi edhe vlerat kurative të produkteve të bletës.  

U prezantuan kërkimet dhe studimet për zhvillimin e metodave alternative, inovative dhe ekonomike për 

kontrollin e cilësisë së produkteve ushqimore.  

Dr. Vitor Malutaj, Kryetar i Federatës Kombëtare të Bletërritësve të Shqipërisë (FKBSH), bëri një 

panoramë mbi bletarinë dhe prodhimin e produkteve të bletës. 

Prof. dr. Spase Shumka, pedagog UBT, foli për rreziqet e humbjes së biodiversitetit ushqimor dhe se 

resilienca - ofrimi i shërbimeve të pllenimit është argument i pamjaftueshëm për ruajtjen e bletës dhe 

pjalmuesve të egër.  

Prof. dr. Lumturi Sena, pedagoge UBT, prezantoi praktikat e mira në bletari për prodhimin e mjaltit të 

sigurt dhe cilësor.  

Dr. Pëllumb Aleksi, drejtor i Institutit të Sigurisë Ushqimore dhe Veterinarisë (ISUV), foli për trajtimin 

e sëmundjeve të bletës dhe praninë e mbetjeve në produktet e saj.  

Lejla Shehu, ish-kryetare e FKBSH-së, foli për kullotat mjaltëse: mundësinë e prodhimit të tipave 

(llojeve) të mjaltit.  

Dr. Fatbardha Lamçe, pedagoge UBT prezantoi përbërjen kimike të mjaltit dhe efektet në shëndetin e 

njeriut.  

Prof. asoc. Blerina Pupuleku, pedagoge në Universitetin "Aleksandër Xhuvani", Elbasan, foli për 

rëndësinë dhe vlerat e studimit melisopalinologjik në përcaktimin e origjinës botanike dhe natyralitetin e 

mjaltërave.  

Dr. Elona Shahu, specialiste kimiste ISUV, foli për karakterizimin e mjaltit të prodhuar në rajone të 

ndryshme të Shqipërisë.  

Dr. Sonila Çoçoli, pedagoge UBT, foli për konsumimin e mjaltit dhe botulizmin foshnjor.  



 

 

 

 

   
 

   
 

Prof. Asoc. Nevila Broli, NanoAlb-ASH, UT, foli për sfidat e të bërit biznes me produktet e bletës, si 

edhe gjetja e tregjeve potenciale. Dr. Fatjon HOXHA, pedagog UBT, foli për metodat fiziko-kimike klasike 

dhe metodat instrumentale të sofistikuara në vlerësimin e natyralitetit të mjaltit. Prof. asoc. Shpresim Domi, 

pedagog UBT, foli për vlerësimin e cilësisë së mjaltit, treguesit gjeografik: rasti i mjaltit të gështenjës në 

zonën e Reç-it dhe Tropojës. Prof. asoc. Elena Kokthi, pedagoge UBT, foli për marketingun e produkteve të 

bletës dhe preferencën konsumatore. Prof. Dr. Majlinda Vasjari, NanoAlb-ASH, UT, foli për vlerësimin e 

pranisë së antibiotikëve në produktet ushqimore me nanosensorë.  

Pjesëmarrësit nxorën konkluzione për ruajtjen e racave autoktone të bletëve, që kanë njohje të mjedisit 

dhe të kohës së vjeljes së pjalmit. Të bëhet kujdes me kryqëzimin e racave të bletëve të ardhura nga vende të 

ndryshme të botës, sepse nuk përshtatet habitati, dhe si rezultat rrezikojnë degradimin e shpejtë dhe shpesh 

çojnë në detyrimin për t’u trajtuar e stimuluar me kimikate, por edhe bëhen përhapëse të sëmundjeve. Të 

sigurohen habitate të shëndetshme për bletët, të përdoren metoda natyrale për të mbajtur në kontroll 

sëmundjet dhe përdoruesit, të kontrollohet vjelja e mjaltit që bletët të jenë të shëndetshme.  

U trajtuan edhe shumë çështje të tjera që lidhen me kërkimet shkencore për kryqëzimin e bletëve, e më 

gjerë. Simpoziumi u mbështet financiarisht nga projekti i PKKZH 2022-2023 i AKKSHI-it (Agjencia 

Kombëtare e Kërkimit Shkencor dhe Inovacionit). 

Ky simpozium u organizua nga qendra NanoAlb, Akademia e Shkencave e Shqipërisë, në bashkëpunim 

me Universitetin Bujqësor të Tiranës (UBT), Ministrinë e Bujqësisë dhe Zhvillimit Rural (MBZHR), 

Federatën Kombëtare të Bletërritësve të Shqipërisë (FKBSH).  

 
 



 

 

 

 

11-12 maj 
 

Akademik Ilirjan Malollari, si i deleguar i Akademisë së 

Shkencave të Shqipërisë merr pjesë në Konferencën me temë  

“Autonomia dhe përgjegjshmëria Shkencore”  

(Scientific freedom and responsibility)  

organizuar nga Këshilli Ndërkombëtar i Shkencës ne 

bashkëpunim me UNESCO në datë 9 maj 2023, Paris, Francë. 
 

 

 

 

 

 

Ky aktivitet me pjesëmarrje të 
delegacioneve nga institucione kërkimore 
shkencore nga mbarë bota kishte për 
qëllim të hedhë dritë, qartësoje dhe 
kristalizojë konceptin e autonomisë dhe 
përngjashmërisë shkencore, nëpërmjet 
normativave standarde, analizave dhe 
udhëzimeve si:  

“Rekomandimet ne shkence dhe 
kërkuesit shkencore” nga UNESCO dhe 
“Një perspektive bashkëkohore në 
praktikat e lirisë dhe përgjegjësisë 
shkencore në shekullin e 21 (njëzet e një)“. 

Veprimtaria iu adresohet sfidave në 
rritje, me rritjen dhe zhvillimin e shpejtë në 
shkencë dhe teknologji dhe me 
shpërndarjen e pabarabartë të burimeve të 
të dhënave shkencore në botë. 

Qëllim i rëndësishëm i kësaj konference, përpos diskutimit të perspektivave 
historike dhe qasjes aktuale për autonominë në shkencë, ishte gjetja e mënyrave të 
reja për të bashkërenduar forcat me qëllim afrimin e qeverive dhe institucioneve 
kyçe në kuadër të një bashkëpunimi me frytdhënës dhe progresiv. 
  



 

 

 

 

U mbajt në Paris Takimi i Ndërmjetëm i Këshillit 
Ndërkombëtar të Shkencës me temë:  

 

 

 

 
 
-Nga data 10-12 maj, tri ditë të mbushura me informacione të rëndësishme, detyra, mësime 

nga eksperienca të vendeve të zhvilluara, sfida dhe projekte të përparimit të shkencës, kërkimit 
dhe inovacionit në Shqipëri si dhe angazhime për përfshirje në projekte të përbashkëta shkencore.- 

-Akad. Ilirjan Malollari përfaqësoi Akademinë e Shkencave të Shqipërisë.  
Ai tha se: “Në përgjithësi, objektivat e Shqipërisë për kapitalizimin e sinergjive në shkenca do 

të jenë të lidhura ngushtë me synimet dhe aspiratat më të gjera të zhvillimit të vendit. Duke përdorur 
bashkëpunimin ndërdisiplinor dhe duke promovuar transferimin e njohurive dhe teknologjisë, 
Shqipëria mund të përshpejtojë përparimin shkencor dhe të nxisë inovacionin në fusha të 
ndryshme, me potencialin për të pasur një ndikim pozitiv në shoqëri dhe ekonomi.” - 

 
Në datat 10 – 12 Maj 2023 u mbajt në Paris Takimi i Ndërmjetëm i Këshillit Ndërkombëtar të 

Shkencës me temë: “Kapitalizimi i sinenergjive në shkencë”.  
-Ceremonia e hapjes se takimit zyrtar u zhvillua më 10 maj 2023 nga presidenti i ISC, Peter 

Gluckman- 
Sesioni i parë “E tashmja dhe e ardhmja e Këshillit Ndërkombëtar të Shkencës”, u drejtua nga 

presidenti dhe shefit ekzekutiv CEO të ISC, Salvatore Arico. 
Sesioni i dytë, “Forumi i anëtarësisë- evolucioni i shkencës në një kontekst global”, vijoi punimet 

në pasditen e ditës së parë me synimin të nxjerrë në dukje kontekstin global, në të cilin përfshihen 
sistemet e shkencës tonë, dhe sfidat kyç me të cilat përballemi tani dhe ato për të ardhmen. U 



 

 

 

 

eksploruan sesi institucionet që përfaqësojnë shkencën mundet dhe duhet të adaptojnë, si dhe çfarë 
kapacitetesh dhe kompetencash duhet të ndërtojmë dhe të adresojmë këto sfida. 

Më pas, në sesione paralele, u zhvillua Forumi i Anëtarësisë sipas tre drejtimeve kryesore:  
a) Diplomacia e shkencës dhe shkenca në kohën e krizave;  
b) Përfshirja dhe pjesëmarrja e grave në shkencë;  
c) Përparimi i shkencës transdisiplinare. 
Dita e parë e takimit u mbyll me sesionin e katërt: “Rritja e prezencës së ISC rajonale dhe 

impakti”, ku u trajtuan shqetësimet për gati të gjitha rajonet e botës sipas kontinenteve me 
angazhimin e pikave fokale dhe të kontaktit përkatës. 

Dita e dytë në 11 maj 2023, filloi me sesionin e pestë: “Forumi i Anëtarësisë- Rritja dhe impakti 
global i shkencës për transformimin social drejt qëndrueshmërisë”.  

U trajtuan çështje për përshpejtimin e impaktit global të shkencës drejt qëndrueshmërisë, dhe 
ISC raportoi për punën e kryer duke përfshirë edhe Komisionin Global të Misionit të Shkencës për 
Qëndrueshmërinë. U trajtua edhe kontributi i anëtarëve të ISC dhe grupeve të organizuara për të 
identifikuar nevojat e tyre si dhe mundësitë për sinergji. 

Sesioni i gjashtë u fokusua në tematikën: Autonomia dhe përgjegjshmëria në shkencë në 
shekullin e 21, dhe çfarë kuptimi ka për anëtarësinë e ISC, inspiruar nga takimi i datës 9 maj 2023 
ISC-UNESCO).  

U trajtuan çështje të rëndësishme për shqetësimet e vendeve anëtare të ISC në fushën e 
autonomisë dhe përgjegjshmërisë në shkencë, njëherësh si shkencëtarë që punojnë ashtu edhe si 
organizata shkencore, akademitë, unionet disiplinare si dhe agjencitë financuese. Kjo u krye për të 
identifikuar tendencat emergjente që lidhen me autonominë dhe përgjegjshmërinë në shkencë, si 
dhe për të artikuluar reagimet e tashme dhe ato të propozuara ndaj ISC, për të inkorporuar në planet 
e punës të kësaj të fundit, zgjidhjet dhe rrugët e përparimit.  

Sesion me shumë rëndësi ishte edhe “Organizatat shkencore në moshën digjitale dhe të 
inteligjencës artificiale", ku u shqyrtuan dhe u diskutuan rrugët që po ndjekin anëtarët e ISC në 
udhëtimin e transformimit të tyre drejt avancimeve të shpejta teknologjike. Përmes investigimeve të 
thella u ndanë eksperienca nga raste të ndryshme studimi për mësimet dhe inspirimet e ndryshme 
nga abetare të ISC, të cilët kishin zhvilluar programe digjitale, dhe mundësi madhore për sfidat e 
sotme të kohës digjitale dhe inteligjencës artificiale, të cilat paraqiten para anëtarësisë së ISC dhe 
organizmave shkencore.  

Në sesionin "Trajnimi i shkencëtarëve të gjeneratës së ardhshme, dhe fuqizimi i zërit të tyre në 
shkencën ndërkombëtare" u kërkua të identifikohen aftësitë dhe kompetencat që gjenerata e 
ardhshme e shkencëtarëve duhet të ndërtojë për një kontribut sa më ndikues në zhvillimin e 
shkencës dhe karrierës. U shqyrtua në lidhje me faktin sesi sistemet e edukimit shkencor duhen 
përfshirë për të siguruar që nevojat për trajnim dhe aspiratat për karrierë, të mund të plotësohen për 
gjeneratën e ardhshme. 

Me pas u zhvillua sesioni: ISC dhe sistemet multilaterale (shumëpalëshe)-Progresi i arritur qysh 
në Asamblenë e Përgjithshme të 2021-shit, dhe implikimet për të ardhmen. Në këtë seancë akad. 
Ilirjan Malollari foli në emër të Akademisë se Shkencave të Shqipërisë, si anëtare e kategorisë se dytë 
(ku hyjnë përgjithësisht akademitë e shkencave të vendeve të ndryshme të globit).  

Duke shprehur shqetësimin për mbështetje suportuese nga organizmat ndërkombëtare të 
shkencës, për sponsorizimin dhe mbështetjen financiare dhe infrastrukturore, në mënyrë që të nxitet 
më shumë kërkimi konkurrues nga studiues dhe shkencëtarë shqiptarë, që punojnë vazhdimisht në 
mjedise që kërkojnë më shumë investime dhe përfshirje në projektet ndërkombëtare të kërkimit 
shkencor dhe invovacionit, akad. Malollari tha ndër të tjera se:  



 

 

 

 

“Në përgjithësi, objektivat e Shqipërisë për kapitalizimin e sinergjive në shkenca do të jenë të 
lidhura ngushtë me synimet dhe aspiratat më të gjera të zhvillimit të vendit. Duke përdorur 
bashkëpunimin ndërdisiplinor dhe duke promovuar transferimin e njohurive dhe teknologjisë, 
Shqipëria mund të përshpejtojë përparimin shkencor dhe të nxisë inovacionin në fusha të ndryshme, 
me potencialin për të pasur një ndikim pozitiv në shoqëri dhe ekonomi.” 

Fjala u ndoq me shumë vëmendje dhe u bënë shume pyetje e komente dhe u shënuan mundësitë 
për mbështetje dhe bashkëpunim në nivel ndërkombëtar me akademitë e vendeve të rajonit dhe më 
gjerë, për fushat me interes të zhvillimit të vendit dhe prosperitetit shkencor. Po gjatë ditës së dytë, 
u zhvillua edhe sesioni 9 : Rishikimi konstitucional (legjislacioni, rregullat dhe detyrimet ligjore që 
duhen përmbushur) gjatë të cilit u bënë propozime për rishikimin e statutit dhe rregullat 
proceduriale për transparencë në lidhje me të gjitha vendet anëtare të ISC. Takimet e ditës 
përfunduan me sesionin e 10: Deklarimi (shpallja) e Qendrës së ISC për të ardhmen e shkencës. 

Dita e trete e punimeve në datën 12 maj 2023 filloi me sesionin e 11: ISC dhe grupet e 
bashkëpunimit sipas interesit (organizmat e varësisë). Këtu u trajtuan çështje të bashkëpunimit dhe 
ndarjes së informacionit ndërmjet anëtarësisë, duke paraqitur prioritetet kyç, aktivitetet dhe sfidat e 
organizmave të varësisë të bashkësponsorizuara nga ISC. U trajtuan rrugët për bashkëpunime të 
afërta për fushat me interesit të përbashkët. Seanca pasuese ishte vazhdimi i rishikimeve 
institucionale. Në seancat e pasdrekes u trajtua programi fellowship i ISC-objektivat, rritja dhe 
zhvillimet e ardhshme.  

U bënë ndërhyrje nga shume vende anëtare midis tyre edhe Shqipëria që trajtoi nevojat e saj për 
bashkërendim dhe bashkëpunim shkencor me vende të tjera. 

Sesionet e fundit kishin synim kontaktet e drejtpërdrejta midis përfaqësuesve të organizmave 
shkencore që merrnin pjesë, ndër të cilat edhe Akademia e Shkencave e Shqipërisë.  

U kryen takime me përfaqësues të UNESCO-s, Turqisë, Polonisë, Italisë, Gjermanisë, Izraelit, 
UK, etj. 

Të tria ditët ishin të mbushura me informacione interesante dhe të rëndësishme, detyra, mësime 
nga eksperienca të vendeve të zhvilluara, sfida dhe projekte të përparimit të shkencës, kërkimit dhe 
inovacionit në Shqipëri si dhe angazhime për përfshirje në projekte të përbashkëta shkencore. 

 

 



 

 

 

 

 

 

19 maj 
 

Shfaqet premiera televizive “Vullneti të jep famën, modestia 

madhështinë”, kushtuar akademik Kolec Topallit 
 

-Fjala e Kryetarit të Seksionit të Shkencave Shoqërore dhe albanologjike, prof.dr. Gëzim Hoxha, në 
emër të ASHSH  

-Hoxha: Ishte nxënës i Çabejt dhe ndiqte rrugën e tij në metodë dhe në teza. 
-Kur radhët e studiuesve të historisë së shqipes u rralluan, Kolec Topalli u bë avokat i tezave 

themelore të sistemuara nga shkolla austro-gjermane dhe më pas nga gjuhëtarët e periudhës së 
pasluftës në Shqipëri e në Kosovë. Shkroi për origjinën e shqipes, për periudhizimin e historisë së saj, 
për dukuritë konvergjente e divergjente në zhvillimin e saj, për rotacizmin dhe hundorësinë, për ligjësitë 
e zhvillimit të brendshëm të shqipes përgjatë historisë, për marrëdhëniet e saj me gjuhët e afërta 
gjenetikisht e historikisht dhe me gjuhët e vendeve fqinje. 

 

 
 

Mendimi më i përgjithshëm për akademik Kolec Topallin, si gjuhëtar, është se i mori në duar çështjet 

më delikate të historisë së gjuhës shqipe, aty ku i pati lënë gjuhtari i shquar Eqrem Çabej, për t’i thelluar e 

zgjeruar në argument e shtrirje. 

Për shkaqe joshkencore, profesor Koleci erdhi me vonesë në këtë shkencë nga më të vështirat të gjuhësisë 

dhe të albanologjisë në përgjithësi, dhe i shkroi veprat e tij themelore në më pak se tri dekada. 

Nuk ka lënë fushë, disiplinë e çështje të historisë së gjuhës shqipe pa një monografi: fonetikë historike, 

gramatikë historike, nyjet dhe pronorët, mbi të gjitha etimologjitë, që ishin qëllimi e pasioni i jetës së tij. 

E thoshte vetë, jo për modesti, por për identifikim, se ishte nxënës i Çabejt dhe ndiqte rrugën e tij në 

metodë dhe në teza. 



 

 

 

 

Pikërisht kur radhët e studiuesve të historisë së shqipes u rralluan, Kolec Topalli u bë avokat i tezave 

themelore të sistemuara nga shkolla austro-gjermane dhe më pas nga gjuhëtarët e periudhës së pasluftës në 

Shqipëri e në Kosovë. 

Shkroi për origjinën e shqipes, për periudhizimin e historisë së saj, për dukuritë konvergjente e 

divergjente në zhvillimin e saj, për rotacizmin dhe hundorësinë, për ligjësitë e zhvillimit të brendshëm të 

shqipes përgjatë historisë, për marrëdhëniet e saj me gjuhët e afërta gjenetikisht e historikisht dhe me gjuhët 

e vendeve fqinje. 

Ishte një klasik i realizuar disa dekada pas klasikëve, por kjo historisë së shqipes i bëri mirë, sepse e pati 

dalzots në kohë të vështira. 

Qëndroi larg romantizmave shkencorë, shumë të rrezikshëm për dijen serioze; larg vullnetarizmit, larg 

amatorizmit. Metodologjikisht ndoqi parimin: e vërteta mbi pasionin. Nuk ia lejoi vetes të bëhej atdhetar me 

zor atje ku e vërteta nuk e lejonte. 

Fjalori etimologjik i shqipes që ai hartoi dhe që mund të quhet vepra e tij e jetës, e mbështetur në 

gramatikën dhe fonetikën historike që botoi më herët, të dyja monografi bazike për një gjuhë, thellon e 

zgjeron në mënyrë serioze dhe origjinale përvojat më të vlerësuara të gjuhëtarëve të tillë si Eqrem Çabej, 

Selman Riza, Shaban Demiraj, Idriz Ajeti, Mahir Domi, Besim Bokshi e Rexhep Ismajli. Kjo është familja e 

tij gjuhësore. 

Fjalori etimologjik i shqipes, që hartoi Kolec Topalli metodologjikisht nuk mund të ndahet nga studimet 

e Çabejt dhe të shkollës që ai krijoi. Po të kishte qenë gjallë Çabej, do të kishte qenë mbrojtësi më i mirë i tij. 

Kolec Topalli i rishqyrtoi tezat dhe arritjet e të mëparshmëve, u shtoi modeleve të etimologjisë shumë 

raste e shembuj të rinj; herë-herë argumentoi me sukses interpretime alternative; zgjeroi në tërësi fjalësin 

vendës në raport me huazimet; duke e shpërfaqur në gjithë origjinalitetin e saj gjuhën shqipe edhe më të pasur 

brenda vetes. 

Po e mbyll me mënyrën e njohur figurative se, jeta shkencore e akademik Kolec Topallit ngjason me 

rrëketë ujore që krijohen dhe lëvizin heshtur nën dëborë, për tu derdhur si lumë i pastër jetëdhënës në lëmejtë 

e kërkimeve gjuhësore të shqipes. 
Në emrin e Akademisë së Shkencave shpreh falënderimet më të mira për autorët realizuaes të filmit: për 

regjisorin Engjëll Ndoca, (Mjeshtër i Madh), për operatorin dhe koordinatorin Arben Tafili dhe për 

montazhierin Endrit Xibri. 

 

 



 

 

 

 

 

11-12 maj 
 

Nënshkruhet Memorandumi i Mirëkuptimit  

ndërmjet Akademisë së Shkencave të Shqipërisë dhe 

Akademisë Austriake të Shkencave 
 

Akad. Skënder Gjinushi: Bashkëpunimi mes kërkuesve dhe studiuesve tanë është i vjetër 
dhe kjo ndodh veçanërisht për shkak të albanologëve austriakë, interesave të tyre për të 
studiuar kulturën, gjuhën dhe qytetërimin shqiptar, që nga fundi i shekullit të 18-të. 

-Falë shkollës austriake, albanologjia u bë fushë studimi me objekt dhe metodë shkencore.- 
- Akademia jonë prej tre vjetësh është në reformim dhe në këtë proces ne kemi marrë 

Akademinë tuaj si model organizimi... - 
-Bashkëpunimi me Akademisë Austriake të Shkencave mund të shtrihet në të gjitha fushat 

e shkencës dhe veçanërisht në arkeologji, histori dhe gjuhë, ku tashmë ka një përvojë pozitive.- 
 

   
 

 

Fjala e akad. Skënder Gjinushit në ceremoninë e nënshkrimit të 

Memorandumit të Mirëkuptimit 
 

I nderuar President Fassmann, 

Fillimisht, dëshiroj t'ju falënderoj në emër të Akademisë sonë për mikpritjen dhe veçanërisht për 

angazhimin tuaj personal në arritjen e një marrëveshjeje të përbashkët mes dy institucioneve tona. 

Bashkëpunimi mes kërkuesve dhe studiuesve tanë është i vjetër dhe kjo ndodh veçanërisht për shkak të 

albanologëve austriakë, interesave të tyre për të studiuar kulturën, gjuhën dhe qytetërimin shqiptar, që nga 

fundi i shekullit të 18-të. 



 

 

 

 

Jemi shumë mirënjohës, sepse falë shkollës austriake, albanologjia u bë fushë studimi me objekt dhe 

metodë shkencore. 

 

 
 

Ka një rastësi shumë të bukur, sepse Gotfried Leibnitz, matematikan i shquar, ideatori i themelimit të 

Akademisë Austriake të Shkencave, ishte njëkohësisht dhe i pari që formuloi tezën e lidhjes së gjuhës shqipe 

me atë ilire dhe, në këtë kuptim, është themeluesi i tezës kryesore të albanologjisë. 

Akademia jonë prej tre vjetësh është në reformim dhe në këtë proces ne kemi marrë Akademinë tuaj si 

model organizimi. Falë kësaj reforme, Akademia jonë tashmë ka 55 anëtarë të rregullt, 10 anëtarë të jashtëm 

dhe rreth 20 anëtarë nderi; Në Akademinë tonë funksionojnë 9 komitete të përhershme me 130 anëtarë, ku 

përfshihen profesorë dhe studiues nga universitetet dhe institutet më të njohura të vendit, si dhe rreth dhjetë 

njësi kërkimore të orientuara kryesisht drejt shkencave tekniko-natyrore si nano- dhe bio-teknologjia; të cilat 

ne kemi ambicien t'i shndërrojmë në institute të vërteta kërkimore. 

Për të gjitha këto, bashkëpunimi me ju është shumë i rëndësishëm për ne. Ky bashkëpunim mund të 

shtrihet në të gjitha fushat e shkencës dhe veçanërisht në arkeologji, histori dhe gjuhë, ku tashmë ka një 

përvojë pozitive. Shpresojmë që bashkëpunimi ynë të ndikojë për të nxitur bashkëpunimin midis instituteve 

dhe universiteteve të të dyja palëve.  

Memorandumi i mirëkuptimit është një bazë shumë efektive për rindërtimin dhe forcimin e 

marrëdhënieve tona, të cilat vitet e fundit janë ngushtuar për shkak të një periudhe të vështirë ligjore dhe më 

pas për shkak të angazhimit me një varg reformash në Akademinë tonë.  

Edhe një herë faleminderit. 

 



 

 

 

 

 
 

Kryetari i Akademisë së Shkencave akad. Skënder Gjinushi 

mori pjesë në mbledhjen solemne vjetore të Akademisë 

Austriake të Shkencave, që u zhvillua në Vjenë 
 

- Memorandumi i Mirëkuptimit ndërmjet dy akademive u nënshkrua nga akad. Skënder Gjinushi, 
Presidenti i Akademisë Austriake të Shkencave prof. Fassmann dhe zv. Presidentja Ulrike Diebold- 

-Në fjalën e tij përshëndetëse, akad. Gjinushi shprehu mirënjohjen për rolin e albanologëve 
austriakë në kthimin e albanologjisë në një fushë studimi me objekt e metodë shkencore. 

"Tepër domethënës është fakti se Gotfried Leibnitz, ideatori i themelimit të një akademie austriake 
të shkencës është ndër të parët që hodhi hipotezën e lidhjes së gjuhës shqipe me ilirishten, duke u 
bërë kështu, ideator i tezës themelore të albanologjisë"- 

-Kryetari i Akademisë Austriake të Shkencave prof. Fassmann shprehu dëshirën për të vizituar 
Akademinë e Shkencave të Shqipërisë. Me këtë rast kryetari i ASH, akad. Gjinushi e ftoi per ta realizuar 
vizitën sapo të mundet- 

 

Një delegacion i Akademisë së Shkencave të Shqipërisë i kryesuar nga kryetari i saj, akad. Skënder 

Gjinushi, mori pjesë në mbledhjen solemne vjetore të Akademisë Austriake të Shkencave, që u zhvillua sot 

në Vjenë. 

Pas përfundimit të mbledhjes solemne, akad. Gjinushi dhe pjesëtarët e tjerë të delegacionit, u pritën nga 

Presidenti i Akademisë Austriake të Shkencave prof. Heinz Fassmann dhe zv. Presidentja Ulrike Diebold.  

Gjatë kësaj pritjeje u nënshkrua edhe Memorandumi i Mirëkuptimit ndërmjet dy akademive. Ky 

memorandum është i katërti që akademitë nënshkruajnë, duke filluar që nga viti 1989.  

Në fjalën e tij përshëndetëse, akad. Gjinushi theksoi traditën e bashkëpunimit të akademive dhe rolin e 

albanologëve austriakë dhe shkolles austriake në zhvillimin e albanologjisë.  



 

 

 

 

Ai shprehu mirënjohjen për rolin e 

albanologëve austriakë në kthimin e 

albanologjisë në një fushë studimi me 

objekt e metodë shkencore. 

"Tepër domethënës është fakti se 

Gotfried Leibnitz, ideatori i themelimit 

të një akademie austriake të shkencës 

është ndër të parët që hodhi hipotezën e 

lidhjes së gjuhës shqipe me ilirishten, 

duke u bërë kështu, ideator i tezës 

themelore të albanologjisë", -tha akad. 

Gjinushi.  

"Akademia jonë prej tre vjetësh 

është në reformim dhe në këtë proces ne 

kemi marrë Akademinë tuaj si model 

organizimi. Falë kësaj reforme, 

Akademia jonë tashmë ka 55 anëtarë të 

rregullt, 10 anëtarë të jashtëm dhe rreth 

20 anëtarë nderi; Në Akademinë tonë 

funksionojnë 9 komitete të përhershme 

me 130 anëtarë, ku përfshihen profesorë 

dhe studiues nga universitetet dhe 

institutet më të njohura të vendit, si dhe 

rreth dhjetë njësi kërkimore të orientuara 

kryesisht drejt shkencave tekniko-

natyrore si nano- dhe bio-teknologjia; të 

cilat ne kemi ambicien t'i shndërrojmë në 

institute të vërteta kërkimore." -tha akad. 

Gjinushi.  

Kryetari i Akademisë Austriake të 

Shkencave prof. Fassmann shprehu 

dëshirën për të vizituar Akademinë e Shkencave të Shqipërisë. Me këtë rast kryetari i ASH, akad. Gjinushi e 

ftoi per ta realizuar vizitën sapo t'ë mundet.  

Pas përfundimit të ceremonisë së nënshkrimit, delegacioni, në të cilin bënte pjesë edhe prof. Besnik 

Baraj, anëtar i Akademisë së Shkencave të Shqipërisë, zhvilloi një takim me prof. Verena Winiwarter, 

kryetare e komisionit ndërdisiplinor për studimet ekologjike. Ky takim do të shërbejë si një bazë për 

bashkëpunimin ndërmjet kërkuesve të të dyja vendeve. 

Gjatë gjithë kësaj kohe delegacioni u shoqërua nga dr. Roza Allabashi, një studiuese shqiptare që jeton 

e punon në Austri. 

 

 

  



 

 

 

 

 

11 maj 
 

Doli nga shtypi libri “Thesar kombëtar…” 
vëllimi 12, organ kryesor i Shoqatës së 
Shkrimtarwve dhe Artistëve Shqiptarë 
”Papa Klementi XI Albani”, Suedi 
(SHSHASHS) 

 

 
 

Administrata e Shoqatës së Shkrimtarëve dhe Artistëve 

Shqiptarë ”Papa Klementi XI Albani”, Suedi (SHSHASHS) 

njofton se:  

Qëllimi më madhor i SHSHASHS-së është që me 

angazhimin, veprimtarinë dhe publikimin e veprave letrare, 

artistike dhe publicistike t`i shërbejë, në radhë të parë atdheut e 

kombit, historisë, letërsisë e artit me ngjyra kombëtare, por edhe gjithë njerëzimit. Secila vepër dhe krijim 

artistik ose publicistik i këtillë është një thesar kombëtar. SHSHASHS do të përpiqet që tërë këtë thesar ta 

botojë dhe ta bëjë të njohur për lexuesit e sotëm, por edhe për gjeneratat e ardhshme. Prandaj, këto botime 

SHSHASHS i ka quajtur “THESAR KOMBËTAR”.  

Deri më tani janë këto qytetete dhe komunat për grumbullimin e materialit arkivor, janë përfshirë: Borås, 

Båstad, Falun, Göteborg, Hyltebruk, Hässleholm, Laholm, Landskrona, Lundegård, Lättarp, Smedjebacken, 

Uddevalla, Ängelholm, Vetlanda, Jönköping-Råslätt, Överum, Gulspång, Norrköping, Svenshögen, 

Stockholm, Malmö, Jokkmokk, Marks, Dals-Ed, Falkenberg, Perstorp, Höör, Hulsfred, Valdemarsvik, 

Traryd, Strömsnesbryk, Falköping, Köping, etj. 

SHSHASHS-së, konform statutit të vet, është e hapur për bashkëpunim me individë, institucione, 

asociacione, shoqata nga Suedia, nga e tërë Evropa, nga të gjitha kontinentet, nga e tërë mërgata jonë si dhe 

nga të gjitha trojet etnike shqiptare.  

Është synim i SHSHASHS-së që në botimet e saj të përfshijë sa më shumë vlera të këtilla. 

11 maj 
 

In memoriam 

Akademia e Shkencave 

kujton me nderim 

akademikun Gudar Beqiraj 
 

Si sot 3 vjet më parë u nda 
nga jeta akademik Gudar 

Beqiraj. Sot ai do të festonte 
75 vjetorin e lindjes. 

Kryesia e Akademisë së 

Shkencave dhe kolegët e 

Seksionit të Shkencave 

Natyrore dhe Teknike e 

kujtojnë me nderim 

akademikun Gudar Beqiraj 

në ditën e tij të lindjes. 

 

 



 

 

 

 

U shtyp në shtypshkronjën ”Printingpress” Prishtinë. 

Prishtinë, 10.05.2023 

 

25-26 maj, Shkodër 
 

Akademia e Shkencave mban konferencën 
shkencore ndërkombëtare “Probleme të 

reja të albanologjisë në kohën e sotme” në 
Univesitetin e Shkodrës 

 
Universiteti i Shkodrës “Luigj Gurakuqi”, në bashkëpunim me Akademinë e Shkencave të 

Shqipërisë, për dy ditë me radhë nga data 25-26 maj organizuan konferencën shkencore 
ndërkombëtare, “Probleme të reja të albanologjisë në kohën e sotme”. 

Kjo konferencë trajtoi disa nga sfidat kryesore të albanologjisë në ditët e sotme, si 
perspektiva e saj në kuadër të kulturës europiane, kuptimi epistomologjik i saj, perspektiva 
arkeologjike në studimet albanologjike, modelet e e shkrimit të studimeve albanologjike, 
studimet albanologjike në mesjetë, roli i dialekteve gjuhësore me gjuhën standarde dhe 
anasjelltas, rishkrimi i historisë, studimet letrare në albanologji dhe kontributi i disa 
albanologëve të shquar në studimet shqiptare. 

Në konferencë morën pjesë 36 studiues të albanologjisë nga Universiteti i Shkodrës “Luigj 
Gurakuqi”, Akademia e Shkencave së Shqipërisë, Institutet e Historisë dhe Letërsisë si, dhe 
katedra të tjera universitare në Shqipëri. 

Kjo konferencë u organizua menjëherë pas nënshkrimit të marrëveshjes së bashkëpunimit 
midis dy institucioneve dhe në kuadër të rëndësisë së veçantë që Akademia e Shkencave së 
Shqipërisë i jep studimeve albanologjike, si studimet që janë parësore mbi arkeologjinë, 
identitetin, gjuhën, historinë dhe letërsinë shqiptare. 

 
Komiteti shkencor: 
 
Prof. dr. Suzana Golemi 
Akad. Skënder Gjinushi 
Prof. dr. Artan Haxhi 
Prof. dr. Anila Omari 
Akad. Genc Sulçebe 
Akad. Francesco Altimari 
Prof. dr. Neritan Ceka 
Prof. dr. Aljula Jubani 
Akad. Shaban Sinani 
Prof. dr. Mimoza Priku 

Prof. dr. Tomor Plangarica 
Komiteti organizues: 
Dr. Zamira Shkreli (koordinatore) 

Konferenca shkencore ndërkombëtare, “Probleme të reja të 
albanologjisë në kohën e sotme”  

 

 
 
Në këtë konferencë ishin të pranishëm rektorja e USH prof. dr. Suzana Golemi, kryetari i 

ASHSH akad. Skënder Gjinushi, z. Benet Beci kryetar i bashkisë së qytetit të Shkodrës, prof. dr. 
Artan Haxhi, prof. dr. Anila Omari, akad. Genc Sulçebe, prof. dr. Neritan Ceka, akad. Shaban 
Sinani, prof. asoc. dr. Evalda Paci, prof.dr. Aleksandr Rusakov, prof.dr. Tomor Plangarica, 
akademikë e profesorë, studiues e studentë të pranishëm.  

Kjo konferencë shkencore koordinohet nga dr.Zamira Shkreli dhe akad. asoc. Gëzim Hoxha.  
Kryetari i Akademisë së Shkencave të Shqipërisë, akad. Skënder Gjinushi në fjalën e 

përshëndetjes uroi përzemërsisht mbarësi dhe suksese në këtë konferencë të rëndësishme 
shkencore ndërkombëtare, e cila u kushtohet problemeve aktuale të albanologjisë, organizuar 
dhe përgatitur me kujdes nga Universiteti i Shkodrës dhe Akademia e Shkencave. 

Akad. Gjinushi nxori në pah problemin e zhvillimit të pabarartë midis arsimit të lartë, të 
rregulluar me ligj të veçantë, por pa status e detyrime të qarta për kërkimin shkencor, që 
përkthehet so shkak për demotivimin e tij. Me miratimin e ligjit të ri për shkencën, që është në 
proces, rregullohet i gjithë sistemi akademik dhe jepen mundësi për një zhvillim paralel të 
kërkimit shkencor për gjithë institucionet kërkimore-shkencore.  

Kjo konferencë është një veprimtari e dy institucioneve që historikisht e kanë pasur dhe e 
kanë prioritet albanologjinë, qëkurse janë themeluar, dhe ndihen gjithnjë në përgjegjësi para 
problematikave të saj përherë me sfida të reja.  

Dy vjet më parë, ne organizuam një kongres ndërkombëtar të studimeve albanologjike, që 
na shërbeu jo vetëm për të verifikuar qëndrueshmërinë mbikohore të tezave themelore të 
albanologjisë, propozuar e argumentuar së pari nga shkencëtarët gjermanë, austriakë e të tjerë; 
jo vetëm për t’u njohur me arritjet dhe problemet e qendrave dhe shkollave të sotme të 



 

 

 

 

albanologjisë në Botë dhe të të gjitha këtyre së bashku me albanologjinë tonë; por edhe për të 
hedhur një hap të rëndësishëm për rrjetëzimin e institucioneve shkencore ne albanologji dhe 
studiuesve të tyre brenda dhe jashtë vendit.  

Akad. Gjinushi në fjalën e tij u përqendrua te rëndësia që ka albanologjia për të bashkuar 
institucionet në veprimtari shkencore të kësaj natyre.  

Më andej ai theksoi se në vijim të kësaj tradite, një muaj më parë dega e albanologjisë në 
Mynih organizoi një tjetër konferencë albanologjike ndërkombëtare kushtuar zhvillimeve të 
shqipes në rrugëtimin e saj historik e gjuhësor; që ndriçoi çështje specifike të studimeve 
shqiptare të kësaj fushe. 

Konferenca jonë e tanishme i ka caktuar vetes si detyrë të përqendrohet në aktualitetet e 
albanologjisë, që, duke qenë gjithnjë në zhvillim e sipër e në larmi, janë e do të jenë përherë 
objekt studimi përparësor. –tha akad. Gjinushi.  

Çështje të reja në albanologji ka për shumë arsye. Zbatimi i teknologjive të reja është një prej 
tyre. Numerizimi, gjuhësia digjitale, informatizimi global, përbëjnë vetëm faktorin teknik të 
këtyre zhvillimeve. Disiplina e nëndisiplina të reja lindin vazhdimisht për së pari ose si 
kombinime të dijeve të mëparshme me objekt shkencor të ndarë. Harta e albanologjisë në Botë 
është gjithnjë në ndryshim. Interesimi për botën shqiptare, për identitetin tonë, për historinë 
dhe vlerat e qytetërimit, sot është jo vetëm për shkencë të pastër, por edhe për qëllime të 
programuara, sepse e ardhmja e afërme e Shqipërisë është në federatën europiane të popujve, 
dhe askush nuk të pranon në shtëpinë e vet pa të njohur mirë.  

Kryetari i Akademisë së Shkencave akad. Skënder Gjinushi theksoi se ligji i ri për shkencën 
do të normalizoje vetë sistemin. 

Në një të ardhme të afërme gjithë legjislacioni shqiptar duhet të ekzistojë edhe në gjuhët e 
bashkësisë europiane, së paku anglisht; me mijëra do të jenë nëpunësit europianë që do t’i 
bashkohen administratës lokale dhe të gjithë këta do ta kenë të nevojshme mbrojtjen e gjuhës 
shqipe në nivelin C1, njësoj si detyrimi i shqiptarëve për të njohur në këtë nivel gjuhët e mëdha 
të komunikimit në kontinent. Dhe këtu universiteteve u hapen punë e u dalin detyra, të cilat 
mund t’i çojnë përpara edhe ato vetë. 

Pikërisht duke e njohur këtë realitet e këtë perspektivë Akademia e Shkencave ka ndërmarrë 
prej disa vitesh realizimin e tre projekteve përparësorë në albanologji: Historinë e shqiptarëve, si 
tekst akademik në funksion të promovimit të identitetit dhe të trashëgimisë shqiptare kundrejt 
bashkësisë europiane; Fjalorin e madh të gjuhës shqipe, si një konfirmim të shkallës së njësimit 
të shqipes në rrafshin leksikor; dhe Enciklopedinë shqiptare, si një amzë të përgjithshme 
vetënjohjeje e vetëprezantimi kundrejt botës së madhe. - tha akad. Gjinushi.  

Ai theksoi se këto projekte bashkëdrejtohen dhe koordinohen nga dy akademitë e 
shkencave, në Shqipëri e Kosovë; realizohen me bashkëpunimin e të gjitha qendrave universitare 
e akademike në hapësirën shqiptare, ballkanike e europiane dhe janë në shërbim të së ardhmes 
europiane të vendit tonë e të gjithë shqiptarëve. Gjatë dy ditëve studiuesit tanë do të paraqesin 
rezultatet e kërkimeve të tyre për çështje të reja të shfaqura në albanologji. -tha akad. Gjinushi.  

Konferenca do të vijojë edhe nesër më 26 maj në Universitetin “Luigj Gurakuqi” në Shkodër.  
Kjo është veprimtaria e parë e përbashkët me ASH pas nënshkrimit të marrëveshjes së 

bashkëpunimit dypalësh vetëm pak javë të shkuara.  
Në konferencë marrin pjesë 36 studiues të albanologjisë nga Universiteti i Shkodrës “Luigj 

Gurakuqi”, Akademia e Shkencave së Shqipërisë, Institutet e Historisë dhe Letërsisë si, dhe 
katedra të tjera universitare në Shqipëri. 



 

 

 

 

 
 
Akad. asoc. Gëzim Hoxha bëri një paraqitje të përmbledhur të tezave dhe kundërtezave 

për origjinën ilire të shqiptarëve, duke e përcaktuar si një problematikë themelore historike; ku 
shënjohen arritjet, dilemat dhe sfidat, që paraqet studimi i mëtejshëm, i cili objektivisht mbetet 
përherë i pambyllshëm. 

Akad. asoc. Gëzim Hoxha tha se teza e njohur e origjinës ilire të shqiptarëve, e themeluar 
nga Gotfried Leibniz, Thunmann 
etj., ka gjetur një mbështetje 
ndërdisiplinore nga shkenca e re 
shqiptare e gjysmës së dytë të 
shekullit XX e deri më sot.  

Ajo është formuluar në një 
mënyrë të tillë, që është pranuar 
gjerësisht edhe në rang 
ndërkombëtar.  

Në pikëpamje gjuhësore, kjo 
tezë është mbrojtur më plotësisht 
nga gjuhëtari i shquar Eqrem 
Çabej, kurse në pikëpamje 
arkeologjike, ofroi mundësi 
studimi objektiv e ashtuquajtura 
kultura e Komanit, e zbuluar që në 



 

 

 

 

fundin e shek. XIX - fillimet e shek. XX dhe deri më sot.  
Krahas gjuhësisë dhe arkeologjisë, gjatë gjysmës së dytë të shek. XX e deri më sot, në 

ndriçimin e këtij problemi kanë kontribuar edhe studime të fushave të tjera studimore, si 
antropologjia fizike dhe sociale, etnografia dhe së fundi edhe analizat mbi strukturën gjenetike 
të popullatës. -tha akad. asoc. Gëzim Hoxha.  
 

Akad. Shaban Sinani theksoi se gjatë 
tri dekadave të fundme statusi 
epistemiologjik i albanologjisë si shkencë 
paradigmatike ka pësuar ndryshime. Për 
herë të parë u pranua ekzistenca 
terminologjikisht e albanologjisë si dije e 
vetënjohjes, si shkencë vendëse, krahas me 
albanologjinë e tjetrit, si tërësi studimesh 
për shqiptarët në shkolla e qendra 
europiane e jashtë tyre.  

Akad. Sinani duke përshkruar rrugën e 
albanologjisë si shkencë e themeluar si dije 
kolonializmi e postkolonializmi kulturor 
në shekullin e romantizmit dhe të 
ekzotikës; e shndërruar në shkencë me 
objekt e metodë dhe në disiplina me ligje e 
ligjësi prej shkollës austro-gjermane, 
theksoi se në gjysmën e dytë të shekullit XX 
albanologjia e jashtme dhe kushtimisht ajo 
vendëse patën kontakte kryesisht në konferenca e kongrese. Në tri dekadat e fundme, me 
deideologjizimin e saj, u stabilizuan kontaktet e natyrshme dhe po tentohet rrjetëzimi 
ndërkombëtar i qendrave të albanologjisë. 

Disiplinat përbërëse të saj dolën prej kufizimeve të tezave të paracaktuara, duke përjetuar si 
fillim shthurjen e paradigmës zyrtare tradicionale, e keqkuptuar si trashëgimi ideologjike, duke 
qenë në thelb një strukturë mendimi e propozuar dhe argumentuar nga dijetarë europianë. –tha 
akad. Sinani.  

Ai vuri në dukje se objekt i albanologjisë u bënë disa përbërës të botës shqiptare si identiteti, 
raportet ndërfetare dhe roli i religjioneve në fizionominë e popullit shqiptar, prania 
ndërfqinjësore dhe empatia.  

Për herë të parë studimet letrare (para së gjithash me kadareologjinë) u bënë pjesë e 
albanologjisë në botë, me ndërkombëtarizimin e veprës letrare të I. Kadaresë dhe rinjohjes në 
studime të autorëve të mëhershëm si Bogdani, De Rada, Fishta dhe Migjeni. Një albanologji 
alternative, albanologjia e vullnetarëve të shkencës, rrethoi tezat themelore të saj, duke i 
diskredituar brenda dhe jashtë vendit, me albanocentrizmin manifestativ të nënkuptuar si 
kozmocentrizëm, që, si çdo dukuri amatore e sheqerosur me atdhetarizëm, zuri vend në 
opinione.  

Ndryshoi sjellja e albanologjisë tradicionale në Europë e gjetkë, si rregull me studiues të 
dedikuar, duke ua lënë vendin atyre që vijnë tek bota shqiptare për një shkak tjetër, prej 
interesave shkencorë si romanistë, helenistë, sllavistë, ballkanologë, bizantologë, orientalistë.  



 

 

 

 

Për herë të parë arkeologjia mori një rol konkurrues me studimet për gjuhën, sepse 
arkeologjia, me dëshmitë e saj, shkon atje ku gjuha nuk shkon dot, duke krijuar një hierarki të re 
brendapërbrenda albanologjisë. Për herë të parë disa disiplina të konsideruara gjithnjë krejt 
teknike, si antropogjenetika, arkeogjenetika, etnoflora, etnofauna, etnobotanika, studimet 
minerare për albanitet, u bënë shkenca ndihmëse të albanologjisë. Epistema albanologji sot ka 
një kuptim shumë më të gjerë, në objekt dhe në disiplina, sidomos në nëndisiplina, të zhvilluara 
së voni, duke filluar prej antropogjuhësisë, antropologjisë së miteve, kulturës, religjionit.-tha 
akad Shaban Sinani.  

 

Prof. dr. Neritan Ceka foli për ndryshimin e 
ndjeshëm në vitet e fundit në objektivat kryesore të 
kërkimeve arkeologjike shqiptare, si dhe në format 
e organizimit të kërkimit shkencor, por dhe të 
promovimit e menaxhimit të trashëgimisë 
kulturore arkeologjike.  

Prof. dr. Ceka theksoi se angazhimi i studiuesve 
të huaj drejtpërdrejt në kërkimet arkeologjike në 
terren, si dhe krijimi i një shkolle të re arkeologjike 
në Republikën e Kosovës, kanë krijuar një peizazh 
më të artikuluar të arkeologjisë në Shqipëri.  

Në kumtesën e tij arkeologu Ceka spikati 
problemet kryesore që qëndrojnë sot para 
arkeologjisë shqiptare në fushën e antikitetit ilir, të 
cilat i përmblodhi në këto pyetje: Do të vazhdojë 
arkeologjia të orientohet nga sqarimi i çështjeve 
programatike që kanë të bëjnë me karakterin e 
qytetërimit antik ilir, të bazës së tij politike në 
formatin e mbretërisë ilire dhe bashkësive qytetare të tipit koinon?  

Do të ketë një koordinim të kërkimeve me institucionet e Ministrisë së Kulturës në sitet 
arkeologjike që janë pjesë e strategjisë kombëtare për zhvillimin e turizmit kulturor?  

Do të ketë një mbështetje financiare të kërkimeve arkeologjike, që do të mundësojë 
zhvillimin e pavarur të tyre dhe krijimin e një gjenerate arkeologësh në tërë hapësirën shqiptare, 
që përkon edhe me shtrirjen e dikurshme të qytetërimit antik ilir?  

Përmes kësaj kumtese prof. dr. Ceka bëri edhe disa propozime konkrete për zgjidhjen e 
problemeve të spikatura më lart.  

 
Rektorja e Universitetit të Shkodrës “Luigj Gurakuqi”, prof. dr. Suzana Golemi përshëndeti 

Kryetarin e Akademisë së Shkencave të Shqipërisë akademik Skënder Gjinushin, studentët dhe 
pedagogët e Universitetit “Luigj Gurakuqi” dhe shprehu kënaqësinë për mbarëvajtjen e punimeve 
të konferencës shkencore ndërkombëtare, për të cilën theksoi se është me rëndësi shkencore e 
kulturore për gjithë studimet shqiptare, kudo që zhvillohen. 



 

 

 

 

Prof.dr. Golemi e vlerësoi 
konferencën shkencore 
ndërkombëtare si një faqe të re 
në fushën e studimeve 
albanologjike, vetëm pak kohë 
pas nënshkrimit të 
marrëveshjes së bashkëpunimit 
mes Universitetit të Shkodrës 
“Luigj Gurakuqi” dhe 
Akademisë së Shkencave të 
Shqipërisë, në kuadër të 

bashkëpunimeve 
ndërinstitucionale dhe 
rëndësisë së shkëmbimeve mes 
institucioneve tona, në fushat e 
mësimdhënies dhe kërkimit 
shkencor.  

Prof. dr. Golemi theksoi se për herë të parë në historinë e tij 65-vjeçare, Universiteti “Luigj 
Gurakuqi i Shkodrës” organizon në auditorët e tij një konferencë shkencore ndërkombëtare në 
bashkëpunim me Akademinë e Shkencave të Shqipërisë, në bazë të marrëveshjes së 
bashkëpunimit mes dy institucioneve.  

 
Për sa i përket organizimit të konferencës shkencore ndërkombëtare “Probleme të reja të 

albanologjisë në kohën e sotme”, prof. dr. Suzana Golemi tha se kjo konferencë është fryt i një 
pune të palodhur kërkimore-shkencore dhe në të mirë të albanologjisë dhe brezave. Universiteti 
i Shkodrës “Luigj Gurakuqi” si institucion i dijes, një ndër më të rëndësishmit për arsimin e lartë 
në Shqipëri, shpreh interesin dhe vullnetin për vazhdimësinë e organizmit të konferencave 
ndërkombëtare dhe botimeve të ndryshme shkencore, të cilat shërbejnë për forcimin e 
marrëdhënieve mes dy institucioneve, si dhe çojnë më tej punën shkencore për çështjet e 
albanologjisë dhe çështje të tjera specifike të lidhura me gjuhën dhe kontributet e shkrimtarëve 
dhe studiuesve që ndër shekuj u morën me këto çështje. 

Rektorja prof.dr. Golemi u shpreh se është e vetëdijshme për rëndësinë e albanologjisë, e cila 
është një degë ndërdisiplinore e shkencave humane, që ka për synim studimin e gjuhës, 
zakoneve, letërsisë, artit, kulturës dhe historisë së shqiptarëve.  

Si Rektore e Universitetit të Shkodrës, ajo shprehu vullnetin e mirë dhe përkushtimin e saj 
maksimal në përkrahjen dhe motivimin e nismave të tilla, duke vënë në dispozicion gjithë 
potencialin akademik dhe infrastrukturën që ofron universiteti ynë në të mirë të çështjeve të 
albanologjisë. 

Prof.dr. Golemi përgëzoi gjithë studiuesit dhe pedagogët që ishin pjesë e konferencës 
shkencore ndërkombëtare “Probleme të reja të albanologjisë në kohën e sotme”, dhe falënderoi 
veçanërisht Kryetarin e Akademisë së Shkencave të Shqipërisë, akad. Skënder Gjinushin, që, fill 
pas nënshkrimit të marrëveshjes, ia besoi Universitetit të Shkodrës Luigj Gurakuqi 
bashkëorganizimin e kësaj konference shkencore ndërkombëtare. 

 
 



 

 

 

 

Akad. Ilia Mikerezi mbajti kumtesën për 
strukturat gjenetike të popullatës shqiptare, 
vendin dhe rolin e tyre në shkencat albanologjike.  

Studimet albanologjike në vendin tonë, 
diktuar nga shumë rrethana dhe kushte, janë kryer 
kryesisht në fushat e historisë, gjuhësisë, 
arkeologjisë apo edhe të ndonjë fushe tjetër të 
përafërt. Ato kanë vënë në dukje të dhëna të 
rëndësishme qysh prej kohëve të lashta lidhur me 
pasuritë kulturore dhe shpirtërore të popullsisë së 
trevave shqiptare. Gjithë kësaj pasurie mendojmë 
se i mungon pasuria materiale ose e thënë ndryshe 
pasuria e materialit gjenetik. - tha akad. Ilia 
Mikerezi.  

Ai tha se studimi dhe analiza e strukturës 
gjenetike të popullatës lidhet me kuptimin e 
historisë gjenetike të saj. Në këtë kuptim synohet 
të vlerësohet variacioni gjenetik, shkaqet e pranisë 
të tij si dhe të forcave përcaktuese të këtij 
variacioni.  

Akad. Mikerezi e vuri theksin tek projekti 
aktual i organizuar dhe drejtuar nga Akademia e Shkencave për të plotësuar këtë boshllëk, duke 
synuar t’iu jepen përgjigje disa prej pyetjeve: cili është roli i faktorëve mikroevolutivë si migrimet, 
drifti gjenetik, izolimi sipas distancës etj. në formimin e strukturës gjenetike të popullatës 
shqiptare; cila është përputhja e kufijve gjenetikë me ata kulturorë apo dialektorë në popullatën 
shqiptare; cilat janë marrëdhëniet gjenetike të popullatës shqiptare me ato europiane; a mund të 
vlerësojmë lidhjet gjenetike të popullatave të sotme shqiptare me ato ilire.  

Përgjigja e këtyre pyetjeve dhe shumë të tjerave lidhur me historinë gjenetike të popullatës 
shqiptare është e lidhur me përdorimin e një sërë teknikash dhe metodash bashkëkohore për t’iu 
dhënë vendin e duhur studimeve gjenetike në shkencat albanologjike. 

 

Prof. dr. Aleksandr Rusakov, një studim për dialektët e gjuhës 
shqipe nga pikëpamja e tipologjisë së kontakteve gjuhësore 

Rusakov: Në hartën dialektore shqiptare mund të dallojmë një 
zonë të madhe, ku kontaktet gjuhësore aktive mbetën në të kaluarën 
(pjesa dominuese e territorit të Shqipërisë) dhe zonën tjetër, ku 
kontaktet vazhdojnë edhe sot. Për zonën e parë shumë relevant është 
kundërvënia e Veriut të ballkanizuar më pak dhe Jugut, ku proceset e 
ballkanizimit ishin më të zhvilluara. 

Ai theksoi se në hartën dialektore shqiptare mund të dallojmë një 
zonë të madhe ku kontaktet gjuhësore aktive mbetën në të kaluarën 
(pjesa dominuese e territorit të Shqipërisë) dhe zonën tjetër, ku 
kontaktet vazhdojnë edhe sot. Për zonën e parë shumë relevant është 
kundërvenia e Veriut të ballkanizuar më pak dhe Jugut, ku proceset e 
ballkanizimit ishin më të zhvilluara.  



 

 

 

 

Prof.dr, Rusakov tha se dallimi midis Veriut e Jugut konfirmohet me të dhëna të studimit të 
nivelin e kompleksitetit gjuhësor të dialekteve të shqipes (Morozova, Rusakov, Ovsjannikova 
2022).  

Për zonën të kontakteve aktuale (që përfshin si pjesat me periferike të arealit kryesor 
shqipëfolës, ashtu edhe dialektet e diasporës) përveç opozicionit Veri-Jug relevante janë 
kundërvëniet të bazuara në parimet sociolonguistike: karakteri i bilinguizmit (dominat ose jo-
dominant) dhe (në rastin e bilinguizmit jo- dominant) dominanca e L1 ose e L2 (shih Morozova, 
Rusakov 2021, Rusakov 2021).  

 

Akad. Adem Bunguri paraqiti studimin “Metalurgjia prehistorike në Shqipëri; provincat 
metalurgjike të pellgut të Korçës dhe të Shkodrës gjatë “eneolitit” dhe “bronzit të vonë”.  

Ai vuri në dukje se kërkimet arkeologjike në Shqipëri dëshmojnë se fillimet e metalurgjisë 
prehistorike datojnë mjaft herët, qysh në mijëvjeçarin V para Kr. (4700-4000 para Kr.).  

Dëshmitë më të hershme metalurgjike vijnë nga vendbanimi shumështresor i Maliqit në 
pellgun e Korçës, ku në shtresën eneolitike Maliq IIb janë zbuluar 26 vegla pune bakri, kallëpe 
balte të daltave, zgjyrë dhe skarcitete të xeherorit të bakrit etj.  

Një situatë e ngjashme është dokumentuar edhe në Kosovë, kryesisht në vendbanimin Hisar 
II (Suharekë), ku përveç disa veglave prej bakri dhe një kallëpi guri për derdhjen e daltave 
drejtkëndore, janë zbuluar edhe dy enë qeramike të llojit Gießgefäß, për hedhjen e xeherorit të 
shkrirë në kallëp. - tha akad. Adem Bunguri  

Ai përmendi dy provinca të pavarura metalurgjike: një në pellgun e Korçës (Maliq II) dhe 
tjetra në Rrafshin e Dukagjinit (Suharekë-Prizren).  

Akad. Bunguri tha se metalurgjia prehistorike në Shqipëri njohu një zhvillim të vrullshëm 
gjatë periudhës së bronzit të vonë (1400-1100 para Kr.), kur mund të flitet për dy provinca të 
pavarura metalurgjike: njëra në Shqipërinë Juglindore me qendër pellgun e Korçës (Maliq-
Sovjan) dhe tjetra në Shqipërinë Veriperëndimore me qendër pellgun e Shkodrës.  

Ai theksoi se zhvillimi i pavarur i metalurgjisë së bronzit në Shqipërinë Juglindore dhe atë 
Veriperëndimore, afër burimeve të shumta të xeherorit të bakrit, tregon se gjatë bronzit të vonë, 
mund të flitet edhe për rajonizimin gjeo-hapsinor të metalurgjisë protohistorike.  

Duke i parë në kontekstin social depot e sëpatave të zbuluara në Shqipëri, që flasin si për 
akumulimin e pasurisë në duart e kategorisë së metalurgëve dhe tregtarëve, për shtresëzimin 
social dhe ekonomik të komuniteteve protohistorike të këtij rajoni, si dhe për vendosjen e një 
networku këmbimesh tregtare me komunitetet e tjera të arealit egjeo-adriatik, akad. Adem 
Bunguri tha se këto dukuri thelluan diferencimin social-ekonomik në komunitetet pre dhe 
protohistorike dhe sollën thyerjen përfundimtare të strukturave të vjetra fisnore dhe përfshirjen 
e komuniteteve protohistorike në transformimet e mëdha social-ekonomike, që përshkojnë të 
gjithë periudhën e hekurit të hershëm dhe atë arkaike.  

Në kumtesën e tij, akad. Bunguri i lidhi zhvillimet metalurgjike dhe përfshirjen e 
komuniteteve protohistorike të territorit të Shqipërisë dhe të Kosovës në networkun e 
marrëdhënieve ekonomiko- tregtare me viset egjeo-adriatikase, që paraprijnë vendosjen e 
ekonomisë skllavopronare të tregut dhe të marrëdhënieve mall-para të periudhës antike dhe të 
shtetit iliro-dardan në këtë rajon, që përbën thelbin hapësinor të Ilirisë së Jugut dhe Dardanisë 
antike. 

